
Útdráttur 

Meðgönguferli karlmanna hefur ekki mikið verið í kastljósi fræðimanna. Í þessari ritgerð er 

farið yfir umskipti karlmanns yfir í föðurhlutverkið í hinum vestræna heimi og kenningar 

mannfræðinganna Arnolds van Gennep og Victors Turner og trúarbragðafræðingsins Ronald 

Grimes um umskiptaathafnir (e. rites of passage) eru lagðar til grundvallar. Barni fylgja 

miklar breytingar fyrir foreldrana, í senn líkamlegar, andlegar og félagslegar. Hlutverk 

föðurins er að þróast frá því að vera fyrst og fremst fyrirvinnuhlutverk yfir í að vera virkur 

þátttakandi í uppeldi barna, og kemur það fram í þeim undirbúningi sem verðandi feður fara í 

gegnum á meðgöngutímanum. Á Vesturlöndum höfum við ekki ákveðnar skilgreiningar á 

þessu meðgöngu- og fæðingarferli sem umskiptaathöfn í lífi karlmanna. Það bendir þó margt 

til þess að ferlið frá óléttuprófi til fæðingar ætti að flokkast undir  umskiptaathöfn, rétt eins og 

brúðkaup, jarðarfarir og busavígslur framhaldsskóla. Hér eru færð rök fyrir því að 

meðgöngutíminn sé í raun heildræn umskiptaathöfn í lífi karlmannsins, sem hefur það 

markmið að undirbúa hann undir það nýja hlutverk sem hann á í vændum. 

1 Inngangur 

Á lífsleiðinni gengur einstaklingurinn gegnum mörg ferli sem munu móta líf hans og 

persónuleika til frambúðar. Hjónaband, kynþroski, barneignir og að lokum auðvitað dauði eru 

þar á meðal. Í þessari ritgerð verður fjallað um þau umskipti sem verðandi feður í hinum 

vestræna heimi ganga í gegnum þegar þeir ganga með og eignast barn og hvernig þau birtast 

sem umskiptaathfön hjá karlmönnum. Áhersla verður þannig lögð, fyrst og fremst, á upplifun 

karlmannsins í þessu ferli þó að upplifun konunnar verði til hliðsjónar þar sem karlmaður 

getur ekki upplifað meðgöngu án hennar. Þegar þungunin er kunngerð hefst ferli sem hefur í 

för með sér gríðarlegar breytingar á lífi fólks sem mætti lýsa sem heildrænum umskiptum. 

Ferlið mun vissulega taka á andlega, líkamlega og félagslega fyrir báða aðila bæði á 

meðgöngunni og í fæðingarferlinu, en auðvitað á mismunandi hátt eftir aðstæðum. Eftir 

fæðingu tekur ekki auðveldara hlutverk við enda er barnauppeldi eitthvert mest krefjandi 

verkefni sem manneskja tekst á við (Song, 2012: 241). Við meðgöngu og fæðingu breytist líf 

bæði karla og kvenna en eins og gefur að skilja eru breytingarnar miklu augljósari hjá konum 

en körlum. Því hefur verið haldið fram að hlutverk karla í meðgönguferlinu einskorðist við 

getnað og það sé svo undir konunni komið að sjá um afkomu fóstursins (Reed, 2009: 343). En 

þótt segja megi að hjá karlmanninum sé þátttakan í meðgöngunni meira andleg og félagsleg 

verður að því vikið síðar að hún geti einnig verið líkamleg. 

 Kveikjan að þessari ritgerð var viðtal sem ég tók vorið 2012, þar sem ég setti fram þá 

tilgátu að meðgangan gæti verið nokkurs konar þröskuldatími í umskiptaathöfn; 

manndómsvígslu karlmannsins. Það ýtti enn frekar á eftir henni að sjálfur er ég að ganga í 

gegnum þessi umskipti þar sem ég á von á barni í janúarlok 2013. Ég get því sett mig og minn 

veruleika og upplifun í samhengi við það sem ég hef tekið saman hér í þessari ritgerð. Eðli 

málsins samkvæmt finnur maður kannski ekki fyrir þessum umskiptum á meðan maður 

gengur í gegnum þau, þau verða e.t.v. ekki greinileg fyrr en eftir á, rétt eins og maður gerir sér 

kannski ekki grein fyrir því hvernig líf manns breytist þegar maður hefur nám við 

menntaskóla fyrr en eftir að maður útskrifast. Fyrst hafði ég hugsað um þessa umskiptaathöfn 

sem manndómsvígslu karlmannsins, en við nánari athugun virðist mér það ekki gefa nógu 

góða mynd af viðfangsefninu. Það þarf ekki að færa það undir eitthvert hugtak sem hefur sína 

eigin menningu, merkingu og ímynd innan okkar samfélags. Ég stend þó fastur á því að það 

felist athafnir og siðir í þessum umskiptum og að þær greiði fyrir þeim breytingum sem verða. 

Hvort það eru athafnir og siðir eins og kenningasmiðirnir sáu þær fyrir sér læt ég liggja á milli 

hluta. Ég fékk hins vegar aðferðafræði og greiningarramma þeirra lánaðan og ég held mig við 

þá skoðun að um umskiptaathöfn sé að ræða, og tel mig geta fært nokkuð heildstæð rök fyrir 

þeirri skoðun. 

Fyrst verður farið í kenningarlegan bakgrunn umskiptaathafna, form þeirra og það 

helsta sem mannfræðingar hafa ritað um þær. Þá verður fjallað um stöðu föðurhlutverksins í 

fræðunum bæði í samtímanum og í sögulegu samhengi. Í mannfræði er lögð áhersla á 

heildrænan hugsunarhátt (Durrenberger & Erem, 2010: 6) og mun ég því miða að því að beita 

slíkri nálgun á umfjöllun um þau fjölþættu umskipti sem eiga sér stað. Þannig verður lögð 

áhersla á greiningu þverfræðilegra gagna um meðgöngu- og fæðingarferlið sem verða loks 

rakin eftir stigum umskiptaathafna (e. rites of passage)
1
 van Genneps og tengd saman út frá 

kenningum hans. Þá verður komið sérstaklega inn á hugmyndir Turners um þröskuldstímabil 

(e. liminal period) slíkra athafna og hvað það tímabil á sammerkt með meðgöngutímanum. 

Mun ég þannig leitast við að lýsa umskiptum verðandi föður og hvert hlutverk hans er 

gagnvart verðandi móður í meðgöngunni. Greiningin verður svo gerð sérstaklega út frá 

kenningum van Genneps um umskiptaathafnir og form þeirra og verður reynt að sýna fram á 

hvernig hægt er að nota slíkar kenningar til að greina ferli sem almennt er ekki talað um sem 

umskiptaathöfn.  

2 Kenningarlegur bakgrunnur 

Töluvert hefur verið skrifað um umskiptaathafnir innan mannfræðinnar. Þar standa upp úr 

skrif Arnolds van Genneps og Victors Turners og eru þau þungamiðjan í þessum kafla þar 

sem kenningar þeirra verða notaðar til hliðsjónar við greiningu efnisins. Þá verður komið inn 

á skrif trúarbragðafræðingsins Ronald Grimes um umskiptaathafnir og siði á Vesturlöndum. 

Því næst verður farið yfir sögu, uppbyggingu og áhrifaþætti foreldrahlutverksins eins og það 

birtist okkur hér á Vesturlöndum. Með því myndast grundvöllur fyrir þverfræðilega umfjöllun 

um umskipti verðandi foreldris út frá kenningum mannfræðinnar. 

2.1 Umskiptaathafnir í mannfræði 

Umskiptaathafnir eru af ýmsum toga. Sem dæmi um athafnir og viðburði sem kalla mætti 

manndómsvígslur hér á Vesturlöndum má nefna ferminguna, sem flest íslensk börn fara í 

gegnum, brúðkaup, busun í framhaldsskóla, o.s.frv. Þessar athafnir eru kallaðar 

umskiptaathafnir og tengjast því að færast úr einu hlutverki eða stöðu í samfélaginu í aðra 

                                                           
1 Leitast verður við að þýða helstu hugtökin sem koma fyrir hér á eftir, en til frekari útskýringar og til þess að 

ekki fari á milli mála hvað við er átt, mun enska þýðingin fylgja í sviga. 
2 Líklegt er að þetta ferli breytist eitthvað með tímanum og hafi breyst fram að því að ég upplifði þetta og tók 

(van Gennep, 1960: 1). Mögulega koma upp í hugann myndir af líkamlegum þolraunum 

ungra manna í fjarlægum löndum þegar talað er um manndómsvígslur eða umskiptaathafnir 

þar sem ungir menn þurfa að sanna fullgildi sitt með því að stökkva hæð sína í loft upp, 

standa á öðrum fæti sólarhringum saman eða búa úti í skógi í 50 nætur. Raunin er þó sú að 

óþarfi er að framandgera þær svo því manndómsvígslur finnast líka hér í okkar vestræna 

heimi þó svo að fólk á Vesturlöndum myndi kannski ekki alltaf setja þá „þróuðu hegðun“ sem 

okkur finnst við sýna hér undir sama hatt og hegðun „villimannanna“ í frumskóginum. Þær 

kenningar, sem stuðst verður við í þessari ritgerð, nýtast hinsvegar ekki aðeins til að skoða 

þessar „frumstæðu“ athafnir og eru ágætis verkfæri til að greina umskiptaathafnir hvar sem er.  

2.1.1 Rites de passage 

Árið 1909 gaf franski þjóðfræðingurinn Arnold van Gennep út tímamótaverk sitt Rites de 

Passage. Þar fer hann í gegnum helstu eiginleika helgiathafna víðsvegar að úr heiminum og 

sameiginlega formgerð þeirra. Verkið var mikil opinberun í þessum efnum og sýndi bæði 

fram á kosti og galla samanburðaraðferðarinnar við að skoða fyrirbæri sem finnast í mörgum 

mismunandi menningarheimum. Kostirnir eru m.a. þeir að með réttri nálgun er hægt að varpa 

ljósi á sameiginleg einkenni félagslegs fyrirbæris óháð menningu en á hinn bóginn verður það 

að teljast galli að þau eru sameiginleg og útskýringin á tilgangi þeirra almenn sé ekki rétt 

staðið að þeim samanburði (Evans-Pritchard, 1981:189). Kenningar van Genneps hafa staðist 

tímans tönn og haft áhrif á marga fræðimenn sem seinna fjölluðu um helgisiði (Evans-

Pritchard, 1981; Turner, 1969; 1979; Grimes, 2002).  

Þó svo að van Gennep hafi ekki verið sá fyrsti sem vakti athygli á formgerð 

umskiptaathafna þá var það hann sem fór dýpst í saumana á henni. Van Gennep sýndi fram á 

hve algeng formgerð umskiptaathafna úr einu félagslegu ástandi í annað er, eins og t.d. 

hjónaband, dauði, barneignir, kynþroski. Þá átti hann ekki við líkamlegar breytingar sem 

fylgja þessum áföngum heldur breytingar á félagslegri stöðu einstaklinga en hún þarf ekki 

endilega að tengjast líkamlegu ástandi. Hann gerði þannig t.a.m.  greinarmun á félagslegum 

og andlegum kynþroska (Evans-Pritchard, 1981: 188). Van Gennep taldi að vegna þess hve 

umskiptaathafnir hafa mikla merkingu í lífi einstaklingsins séu þær tilvaldar til að skoða á 

heildrænan hátt sem félagslegar athafnir. Athöfnunum skiptir hann í (1) aðskilnaðarathafnir 

(e. seperation rites), svo sem jarðarfarir; (2) umskiptaathafnir (e. rites of transition), sem 

manndómsvígslur myndu flokkast undir, og fæðingarathafnir; og innlimunarathafnir (3) (e. 

rites of incorporation) eins og t.d. giftingar eða fæðingar (van Gennep, 1960: 10-11 ). Allar 

umskiptaathafnir af þeim toga, er hér hafa verið nefndar, eru ekki endilega bara 

umskiptaathafnir sem slíkar. Þær hafa sinn eigin tilgang og vægi hvers stigs fyrir sig er 

breytilegt eftir eðli athafnarinnar hverju sinni. Þannig getur t.a.m. brúðkaup innihaldið 

frjósemisathafnir og megináhersla umskiptaathafnarinnar verið á athafnir og siði tengda 

innlimun svo minna ber á aðskilnaðar- eða þröskuldarathöfnum. Þrátt fyrir þennan 

margbreytileika telur van Gennep þessar athafnir fylgja þessu sama ferli og hlutverk þeirra 

vera að viðhalda stöðugleika samfélagsins (van Gennep, 1960: 11-12; Hockey, 2002: 212). 

Þessi þrepaskipting gengur ekki aðeins upp í mjög stórum og almennum umskiptum, þar sem 

hver athöfn fyrir sig innan umskiptanna inniheldur þessar aðskilnaðar-, umskipta- og 

innlimunarathafnir. Þannig felur hver athöfn innan heildarinnar í sér þessi þrjú þrep, þó að þau 

geti verið misjanflega vel sýnileg.  

Við aðskilnað er einstaklingur tekinn út úr stöðu sinni eða hóp innan samfélagsins og 

fyrri tengsl hans við samfélagið rofin. Á jaðar- eða markatímanum (e. liminal) er 

einstaklingurinn hvorki vígður né óvígður í nýtt hlutverk. Hann er fyrir utan formgerð 

samfélagsins og er að stíga yfir þröskuldinn á milli hlutverkanna. Að lokum, við 

endurinnlimun, er einstaklingurinn tekinn aftur inn í samfélagið í sínu nýja hlutverki (van 

Gennep, 1960: 11; Evans-Pritchard, 1981: 188). Á lífsleiðinni fer einstaklingurinn í gegnum 

mörg stig umskipta eins og t.d. fæðingu, félagslegan kynþroska og dauða og færist þannig frá 

einni stöðu til annarrar, úr einum hóp í annan. Lífið er þannig eiginlega röð umskipta sem 

móta einstaklinginn og umbreyta honum eins og gefur að skilja. Á hverju stigi, í öllum 

umskiptum fara fram ákveðnar athafnir sem greiða fyrir þessum skiptum milli tveggja staða í 

formgerðinni. T.d. breytist ógiftur einstaklingur í eiginmann eða -konu, unglingur verður að 

fullvaxta manni, o.s.frv. Hlutverk athafnanna er það sama; að greiða fyrir umskiptum, og því 

eru þær svipaðar hvað uppbyggingu varðar (van Gennep, 1960: 3). Þetta sífellda hlutverka- og 

stöðuflakk er háð þeim athöfnum sem einstaklingurinn þarf að ganga í gegnum til að hann 

færist milli hlutanna eða milli hópa innan samfélagsins. Hann er ýmist einn og utan hóps eða 

sem hluti eins hóps sem er aðskilinn frá öðrum. Tvenn slík skil segir van Gennep finnast í 

öllum samfélögum fyrr og nú; skilin milli kynjanna og skilin milli hins heilaga og vanhelga, 

en innan samfélaga fyrirfinnast einnig aldurs- og fjölskylduhópar, stjórnmála- og 

svæðisbundnir hópar. Fyrir hópa jafnt sem einstaklinga er það tilgangur lífsins að breyta um 

ástand og form; skiljast að og sameinast; að deyja og fæðast. Við göngum hring eftir hring 

yfir þröskuldana, hvort sem um er að ræða árstíðirnar eða fæðingu nýrrar manneskju sem 

hefur það ferli upp á nýtt sem foreldrarnir hófu sjálfir við fæðingu (van Gennep, 1960: 189-

90).  

Til útskýringar á þessu líkani Van Genneps gætum við tekið dæmi um busavígslur 

sem tíðkast við framhaldsskóla hér á landi. Til að komast í hið nýja hlutverk 

framhaldsskólanema úr hlutverki grunnskólanema þarf hver og einn nemandi að standast 

þrautir eða vígslur, þar sem þeir eru oft niðurlægðir eða látnir leysa þrautir. Að þeim loknum 

er oft athöfn þar sem „busarnir“ eru teknir inn í samfélag framhaldsskólanema sem fullgildir 

nemar sjálfir. Sem dæmi má nefna að í Menntaskólanum á Akureyri þurfa nýnemar að ganga 

meðfram veggjum merktir böðlum sínum – nemendum í efsta bekk, sem stýra busuninni – og 

þurfa að fylgja skipunum þeirra í einu og öllu. Loks er busunum smalað saman í sal og þeir 

látnir kúldrast í þvögu á gólfinu fyrir augum allra verðandi samnemenda sinna og látnir syngja 

og dansa fyrir þá. Að þessu ferli loknu, en það tekur yfirleitt nokkra daga, er haldin 

innvígsluathöfn þar sem busarnir eru vígðir inn í nemendasamfélagið með því að láta sig falla 

aftur á bak af háum palli í hendur böðlanna eftir að hafa verið „blessaðir“ af þeim er stýrir 

athöfninni
2
. Þessi vígsla á að sýna að busarnir beri virðingu fyrir sér eldri nemendum, sem og 

hefðum skólans og séu tilbúnir að treysta þeim og ganga í gegnum ýmislegt til að fá 

þátttökurétt í samfélaginu sem nemendur skólans tilheyra sem að vísu teygir sig langt fram 

yfir útskrift, allt til dauðadags. Upphaf skólagöngu er aðskilnaðarathöfn í umskiptunum. Á 

meðan á busavígslunni stendur er þröskuldatími í vígsluferlinu. Þá eru busarnir hvorki 

grunnskóla- né framhaldsskólanemendur. Þeir hafa engin réttindi og mynda með sér ákveðna 

samheldni og virðingu fyrir innnbyggðri aldurhópaskiptingu  skólans sem þeir koma til með 

að ganga í gegnum seinna. Loks eru þeir teknir inn í samfélagið með innlimunarathöfn og þá 

eru þeir orðnir MA-ingar og munu sjálfir sjá um að vígja inn nýja nemendur á sínu síðasta ári. 

Þrátt fyrir að hafa verið gagnrýndur af kollegum sínum fyrir að fara í 

verslunarleiðangur um etnógrafíur og sagnfræði í greiningu sinni í stað þess að byggja á fáum, 

áreiðanlegum staðreyndum (Hockey, 2002: 210-11) þá var það e.t.v. það sem van Gennep 

hafði fram yfir þessa samtímamenn sína. Van Gennep leitaði ekki að algildu orsakasamhengi í 

greiningu sinni eins og t.d. kollegi hans Emile Durkheim þar sem honum þótti fræðimenn oft 

aðeins tína til það sem studdi mál þeirra, heldur leitaðist hann við að reyna að sjá innbyrðis 

tengsl mismunandi helgisiða í sínu félagslega samhengi. Það kom ekki að sök að van Gennep 

hafði ekki sjálfur aflað upplýsinganna um helgiathafnirnar sem hann notaði í greiningu sinni. Í 

stað þess að leita að einhverju sameiginlegu í innihaldi þeirra þá fann hann líkindi í forminu; 

gerði uppdrátt af skipulagi helgiathafna í stað þess að villast í samanburði á 

                                                           
2 Líklegt er að þetta ferli breytist eitthvað með tímanum og hafi breyst fram að því að ég upplifði þetta og tók 

þátt í að busa á mínu síðasta ári í Menntaskólanum, sér í lagi í ljósi þess að núverandi skólameistari er ekki ýkja 

hrifinn af busavígslum. 

menningarbundnum einkennum þeirra. Áhersla hans á form fram yfir innihald undirstrikar 

innsæi höfundarins á tengslum og samböndum innan viðfangsefnisins og býður upp á 

tímalausan og sveigjanlegan ramma til að vinna gagnagreiningu út frá (Hockey, 2002: 211-12, 

216). Tilgangurinn með verkinu Rites of Passage var ekki að skoða einstaka helgisiði heldur 

að skoða uppsetningu þeirra innan athafna og merkingu þeirra í því samhengi og leitast við að 

sjá hvernig mismunandi siðir, manndómsvígslur, brúðkaup eða dauði ríma við hina þríþættu 

skipan aðskilnaðar, markatíma og endurinnlimunar sem virðist sífellt koma upp (van Gennep, 

1960: 191). Viðfangsefnið er fljótandi, afstætt og gríðarlega fjölbreytt og yfirgripsmikið og 

eins og van Gennep segir sjálfur þá er ekki við því að búast að úr verði flokkunarkerfi eins og 

það sem grasafræðingur hefur (van Gennep, 1960: 11).  

2.1.2 Þröskuldarnir  

Það sem vakið hefur sérstaka athygli fræðimanna í hinu þrískipta ferli van Genneps er 

þröskuldatíminn. Þær athafnir sem snúa að aðskilnaði kallast forþröskuldsathafnir (e. 

preliminal rites). Þær sem eiga sér stað á þröskuldatímanum kallast  þröskuldaathafnir og þær 

sem miða að því að taka einstaklinginn inn í hina nýju stöðu kallast eftirþröskuldsathafnir (e. 

postliminal rites) (Van Gennep, 1960: 21). Það er því greinilegt að þessi þröskuldatími vegur 

þungt í umskiptaathafnaferlinu. Mannfræðingurinn Victor Turner er einn þeirra sem varð fyrir 

áhrifum af kenningum van Genneps um formgerð umskiptaathafna og siða (Deflem, 1991: 6). 

Turner hafði helgiathafnir- og siði – þ.m.t. manndómsvígslur – og merkingu þeirra meðal 

viðfangsefna. Í skrifum sínum fjallaði Turner sérstaklega um þröskuldatímann  í 

manndómsvígslum og eiginleika hans  (Turner, 1969; 1979; 1985). Á þessu tímabili í ferlinu 

stendur einstaklingurinn á milli formgerða samfélagsins, er að færast úr einni félagslegri stöðu 

í aðra í nokkurs konar limbói; hann er hvorki fugl né fiskur. Stöðu einstaklingsins í 

samfélaginu segir hann fjölþætta og vísi til hvers kyns stöðugs eða endurtekins ástands sem er 

viðurkennt innan samfélagsins. Turner gerir þannig greinarmun á umskiptum, sem eru ferli, 

og stöðu, sem er óhvikul (1979: 234-35). Á þröskuldatímanum, segir hann, gengur 

viðfangsefni athafnarinnar í gegnum veruleika sem hefur hvorki nokkur einkenni fyrra ástands 

eða hlutverks hans, né þess sem koma skal. Einstaklingurinn er á þessum tíma aðgreindur með 

ákveðnum táknum og nöfnum og er jafnvel eiginlega ósýnilegur, a.m.k. hvað formgerð 

samfélagsins varðar. Það birtist ekki síst í því að á þessum tíma á einstaklingurinn ekki neitt 

og hefur enga stöðu innan samfélagsins óháð sifjum eða stétt. Þessi afbygging hlutverka 

einstaklingsins hefur jákvæð og jafnvel hreinsandi áhrif og býr hann undir nýtt tímabil og 

stöðu í lífi hans. Þegar hann hefur loks verið settur inn í hið nýja hlutverk hefur hann ákveðin 

réttindi og skyldur innan formgerðarinnar og er ætlast til að hann hegði sér samkvæmt gildum 

og siðareglum hennar (Turner, 1979: 237).  

Ndembu er þjóðflokkur í Zambíu sem Turner rannsakaði um og upp úr 1950. Turner 

skipti helgisiðunum sem hann varð var við í samfélagi Ndembu í tvennt: annars vegar þá sem 

tengdust tilvistarkreppu og hinsvegar þá er tengdust sorg eða hörmungum, eins og að verða 

fyrir illum anda einhvers framliðins (Deflem, 1991: 2, 6-7). Tilvistarkreppusiðir og -athafnir, 

eins og Turner lýsir þeim, tengjast ákveðnum mikilvægum áföngum í lífi hvers manns, t.d. 

kynþroskaskeiðinu, og eru þannig í anda hugmynda van Genneps um siði og athafnir tengdar 

umskiptum. Turner setti tengslin milli þessara tilvistarkreppuatvika, sem í heildina eru séð 

sem heilt ferli, og athafnaferlisins upp á mjög ítarlegan hátt. Siðir og athafnir eru einn þeirra 

þátta sem notaðir eru í þessu ferli til að koma samfélaginu á réttan kjöl í þessari krísu eða 

kreppu sem kemur í kjölfar einhvers rofs í samfélaginu (Turner, 1985: 291-94). Það er því eitt 

hlutverk athafna og siða að viðhalda stöðugleika í samfélaginu og hjálpa til við að leysa 

vandamál. Þótt við fyrstu sýn virðist full gróft að tala um viðburði lífsins, eins og brúðkaup 

eða barnsburð sem rof, þá segir Turner þessa viðburði fela í sér viðbrigði, óundirbúin jafnvel, 

í daglegu amstri hópsins. Við skulum því halda okkur við þá hugmynd hans að slíkir viðburðir 

séu frávik frá venjulegu ástandi daglegs lífs. Viðhald og verndun jafnvægis samfélagsins er þó 

ekki eina hlutverk umskiptaathafna, því þær geta einnig af sér hið félagslega, sem er markmið 

athafnarinnar, eins og t.d. að gera fullvaxta karlmann úr dreng. Umskiptaathafnir geta því 

bæði myndað sjálf umskiptin og komið í kjölfar þeirra (Hockey, 2002: 215-6). Siðirnir sem 

fylgja ákveðnum umskiptum eru umbreytandi á meðan athafnirnar staðfesta þessi umskipti. 

Turner telur að þó að manndómsvígslur finnist í öllum samfélögum þá sjáist þær 

skýrast í smáum og stöðugum samfélögum þar sem breytingar eru frekar tengdar 

líffræðilegum sveiflum eða veðursveiflum en tæknilegum breytingum (1979: 234). Mögulega 

hefur þessi skoðun hans eitthvað að gera með framboð rannsókna á athöfnum og siðum, þar 

sem þær hafa verið minna rannsakaðar hér á Vesturlöndum heldur en í hinum „hefðbundnu“ 

viðfangsefnum mannfræðinnar. Turner myndaði kenningar sínar meira utan um viðfangsefni 

sitt í fjarlægum samfélögum, t.d. Ndembu, heldur en vestrænt samfélag, en það þýðir ekki að 

þær geti ekki átt við um hvort tveggja. Þessi ritgerð er einmitt tilraun til að skoða athafnir og 

siði sem standa nær okkur hér í  hinum vestræna heimi, og ég mun reyna að sýna fram á 

hvernig meðgangan og fæðingarferlið er umskiptaathöfn hér í menningu okkar. 

Van Gennep hélt því fram að til þess að skilja helgisiði, sem snúast um að fara yfir 

þröskulda, verðum við að muna að þröskuldurinn er aðeins hluti af dyraumbúnaðinum; 

helgisiðir eru þannig í raun þröskuldar í þeim dyrum sem umskiptaathafnir eru (1960: 25). Að 

sama skapi sá Turner framkvæmd helgisiða sem áfanga í víðfeðmum félagslegum ferlum sem 

þyrfti að skoða út frá samhengi hvers helgisiðs fyrir sig og lagði þannig áherslu á hlutlausa 

athugun. Umfang helgisiða og athafna miðast svo við stærð og fjölbreytileika hópsins sem 

þær fara fram í (Turner, 1967: 508-9). Áherslan á samfélagslegt samhengi viðfangsefnisins; 

athafnir, siði og tákn sem uppfylla þær, er greinileg. Á meðan Turner notaði líkan van 

Genneps þá hafði hann sínar áherslur, þá sérstaklega á innri hreyfiöflin að baki félagslegra 

breytinga og leggur meiri áherslu á flæði félagslegra sambanda en upplifun einstaklingsins, 

því hún er ávallt tengd upplifun hópsins (Hockey, 2002: 215). 

2.1.3 Umskiptaathafnir á Vesturlöndum 

Ronald Grimes er trúarbragðafræðingur sem hefur fjallað um helgiathafnir og 

manndómsvígslur. Í bók sinni Deeply into the bone; Reinventing rites of passage fer hann 

m.a. yfir stöðu umskiptaathafna á Vesturlöndum, t.d. fæðingarathafnir. Grimes (2000) leggur 

áherslu á samhengi menningar og athafna og siða; að sjá athafnir í sínu samfélagslega 

samhengi til þess að skilja þær. Hann leggur áherslu á vald siða og athafna sem tengjast þeim 

umskiptum sem við göngum í gegnum á lífsleiðinni, og dregur þar línu á milli 

umskiptaathafna og umskiptanna sjálfra. Umskipti eru erfiðir og jafnvel lífshættulegir áfangar 

sem við göngumst undir. Stundum höfum við athafnir sem við setjum á svið við þau tilefni 

þegar við erum að ganga í gegnum umskiptin, t.d. giftingar og jarðarfarir, en þó fylgja 

mörgum umskiptum engar eða aðeins fáar athafnir. Þar má nefna alvarlega sjúkdóma, að fara 

á eftirlaun, skilnað, o.fl. Þessi umskipti gerast oft skyndilega og hafa enga siði til að greiða 

fyrir breytingunum. Umskipti geta skipt lífi manns í tímabil – fyrir og eftir – og ásamt fleiri 

slíkum umskiptum í enn frekari tímabil lífsleiðarinnar. Athafnir hjálpa til við að komast í 

gegnum þær andlegu og félagslegu breytingar sem umskiptin hafa í för með sér (2002: 3, 5).  

 Grimes fjallar sérstaklega um fæðingar og segir þær ekki flokkast endilega undir 

umskiptaathafnir þó að vissulega feli þær í sér umskipti. Það er ekki einusinni til orð yfir 

umskiptaathöfn fæðingar, sambærilegt þeim sem eru til yfir aðrar umskiptaathafnir eins og 

manndómsvígslur, jarðarfarir og brúðkaup. Hann segir það í raun undarlegt hversu fáar 

athafnir og  siðir eu tengdir við þessi umskipti hér í okkar vestræna heimi, bæði meðan á 

fæðingu stendur og í kjölfarið (2000: 16, 18). Hvort sem við höfum einhverja siði sem við 

tökum ekki eftir eða hvort þeir yfirleitt eru til þá situr spurningin eftir: af hverju eru þeir svona 

fáir? Sumir telja athafnirnar og hefðirnar vera til staðar í formi spítalafæðinga sem vegna 

tæknivæðingar heilbrigðisstofnana eru orðnar eins og hver önnur færibandavinna (2000: 22-

23). Það er þó spurning hvort líta eigi á alla endurtekna, táknræna og umbreytandi atburði sem 

athafnir og segir Grimes að munurinn á slíkum viðburðum og alvöru athöfnum sé sá að 

athafnir séu settar á svið meðvitað og viðurkenndar sem slíkar, ekki bara endurteknir atburðir. 

Ef við búum ekki yfir athöfnum fyrir umskipti eins og fæðingu er líklegt að athafnir verði 

ómeðvitað skapaðar utan um umskiptin með misjöfnum árangri (2000: 26-28).   

 Öfugt við marga aðra menningarheima, þá höfum við hér í hinum vestræna heimi – þó 

við ættum að fara varlega í að tala um Vesturlönd sem einn menningarheim – litla reynslu af 

fæðingarathöfnum. Það er vegna þess að við höfum markvisst fjarlægt þær og vísindin tekið 

við af þeim (2000: 34). Einn áhugaverður punktur sem Grimes dregur loks fram er sá að 

fæðing er ekki aðeins líkamlegt ferli heldur einnig félagslegt og það ætti ekki að einblína á 

fæðinguna aðeins og eingöngu í þessu samhengi. Félagslegir áhrifaþættir, eins og 

heilbrigðisstofnanir, aðstandendur fólks, trúfélög og fjölmiðlar geta verið þátttakendur í 

fæðingunni sem er ekki bara einn atburður heldur langt ferli sem teygir sig fram fyrir og aftur 

fyrir hana og hefur mörg leiðarmerki sem geta verið þrungin merkingu (2000: 40-41). Þegar 

allt kemur til alls verðum við að skoða þær athafnir sem snúa að fæðingum út frá því kerfi 

sem þær eru settar fram í. Þannig verðum við að skoða fæðingarathafnir út frá þeirri 

menningu sem er í kringum fæðingar hjá okkur hér á Vesturlöndum, sem eru að miklu leyti 

tengdar sjúkrahúsum (2000: 60). Vegna menningarlegs samhengis getum við ekki hugsað um 

umskiptaathafnir eins og fæðingu út frá öðrum forsendum en okkar eigin. Við getum ekki 

borið saman athafnir annarra menningarheima og reynt að yfirfæra á okkur því þá er athöfnin 

slitin úr samhengi, ónýt. Hægt er að læra mikið um eðli slíkra athafna með samanburði en 

samhengið skiptir alltaf höfuðmáli.  

2.2 Föðurhlutverkið í fræðunum 

Til að ramma fræðilegan grunn ritgerðarinnar betur inn verður hér fjallað eilítið um 

föðurhlutverkið og reynt að fá sögulega og fræðilega yfirsýn yfir hvernig það er sýnt og 

skilgreint í vestrænum samfélögum og þá þætti sem stuðla að mótun þess.  Mikilvægi þess að 

fjalla um föðurhlutverkið áður en lengra er haldið er fyrst og fremst það að þær hugmyndir 

samfélagsins um föðurhlutverkið sem eru og hafa verið viðteknar gilda einnig um verðandi 

feður. Þó svo að þeir séu ekki orðnir fullgildir meðlimir í samfélagi feðra þá er þess vænst að 

þeir uppfylli væntingarnar til hlutverksins þegar að inngöngu þeirra kemur. 

Ef við horfum á föðurhlutverkið frá þróunarfræðilegu sjónarmiði snýst það um þann 

fórnarkostnað sem fylgir því að eyða tíma og orku í að hugsa um afkvæmin svo þau komist til 

manns og skili erfðaefninu áfram. Þessi fórnarkostnaður gæti skýrt muninn sem við finnum á 

föðurhlutverkinu bæði á ólíkum tíma á lífsskeiði einstaklingsins sem og milli og innan 

mismunandi samfélaga (Gray, Kahlenberg, Barrett, Lipson & Ellison, 2002: 194). Strangt til 

tekið er því markmið hvers einstaklings að koma sínu erfðaefni áfram og myndi umhyggja 

foreldris falla undir verndun erfðaefnisins. Frá sjónarhóli félagsvísindanna er föðurhlutverkið 

félagslega mótuð hugmynd, beintengd þeim formgerðum samfélagsins sem standa að baki 

fjölskyldunni og er þannig bundin samfélagslegu og sögulegu samhengi á hverjum tímapunkti 

(Matta & Knudson-Martin, 2006: 20). Jafnframt má líta á foreldrahlutverkin, hvort sem það er 

föður- eða móðurhlutverkið, bæði sem félagslega stofnun í sjálfu sér og einstaklingsbundna 

upplifun (Sunderland, 2006: 503). Þó að fræðileg þekking á föðurhlutverkinu sé langt í frá 

nálægt þekkingu okkar á móðurhlutverkinu, þá er óhætt að fullyrða að föðurhlutverkið, eða í 

það minnsta menningin í kringum það, hafi breyst töluvert síðastliðna öld (Brannen & Nilsen, 

2006: 336; Larossa, 1988: 456; Cordell, Parke & Sawin, 1980: 331; Atkinson & Blackwelder, 

1993: 975). Umskipti karls og konu í föður- og móðurhlutverkið hafa ekki verið metin til 

jafns (Eggebeen & Knoester, 2001: 381) og því hefur jafnvel verið haldið fram að þó að 

föðurhlutverkið eigi mjög langa sögu hafi það nánast enga söguritara (Atkinson & 

Blackwelder, 1993: 975). Fræðilegur áhugi á föðurhlutverkinu hefur þó aukist mikið síðan á 

6. áratug síðustu aldar og fram til dagsins í dag í ýmsum greinum, svo sem sálfræði, 

heilbrigðisvísindum og fjölskyldu- og samfélagsgreinum (Draper, 2003: 743-44). Fræðimenn 

eru því að vinna að því að bæta þekkingu okkar á föðurhlutverkinu.  

Þrátt fyrir að föðurhlutverkið hafi minna verið í brennidepli hjá fræðimönnum en 

móðurhlutverkið hefur töluvert verið fjallað um hvernig föðurhlutverkið hefur þróast, t.d. í 

Bandaríkjunum. Til að mynda setti Lamb upp módel yfir þróun föðurhlutverksins sem er 

nokkuð lýsandi fyrir þá þróun sem fræðimenn hafa sett fram (sjá t.d. Matta & Knudson-

Martin, 2006) þó að módelið hans hafi verið ítarlegra en mörg önnur. Hann skipti þróun 

föðurhlutverksins í Bandaríkjunum í fjórar gerðir feðra, sem hann metur út frá væntingum og 

hugmyndum samfélagsins um föðurhlutverkið á ákveðnum tímabilum í sögunni. Faðirinn 

hefur þannig þróast frá hlutverki sem siðferðilegur kennari yfir í að vera fyrst og fremst 

fyrirvinna, þá kynjaímynd- og fyrirmynd og loks nú síðast uppalandi.  Fyrsta föðurgerðin 

teygir sig aftur fyrir iðnbyltinguna þegar feður höfðu fyrst og fremst þá skyldu að annast 

fræðslu barna sinna með kristinfræði og þá siðfræði og þau gildi sem henni fylgja í 

aðalhlutverki. Með iðnbyltingunni verður önnur gerðin til, þegar feður þurftu að yfirgefa 

heimilið til að sjá fyrir fjölskyldunni með tilheyrandi kynbundinni verkaskiptingu: karlar áttu 

að vinna, konur að hugsa um börnin og heimilið. Þriðja gerðin miðaði að því að feður sýndu 

sonum sínum jákvæða ímynd karlmanns sem passaði inn í fjölskylduna. Loks kom hliðstæða 

þess sem víða hefur verið kallað „nýi faðirinn“ (e. new father) en hann er tilfinningalegur 

þátttakandi í uppeldi og lífi barnsins og gæði föður eru dæmd útfrá hæfni hans í þeim þáttum. 

Þó hefur verið deilt um hvort þessi gerð sé yfir höfuð raunveruleg en nánar verður komið að 

því síðar (Lamb, 1987: 4-8). Módelum sem þessum er auðvitað hætt við að ofureinfalda og 

jafnvel alhæfa auk þess sem þau segja okkur ekkert um það hvernig skiptingin milli þessarra 

gerða og tímabila á sér stað. Að gefa sér það að feður séu almennt að verða meiri þátttakendur 

í uppeldinu gefur ekki nógu góða mynd af því sem valdið hefur þróun hlutverksins. Það skilur 

eftir spurninguna um hvernig og hvers vegna það kom til að hinn „nýi faðir“ dansar á línunni 

milli karl- og kvenheima – móðurhlutverks og föðurhlutverks. Fræðimenn bendla ýmsa 

áhrifaþætti við þessar breytingar á föðurhlutverkinu. Þar má nefna breytingar á 

kynhlutverkum í samfélaginu og á efnahagskerfinu með aukinni sókn kvenna inn á 

vinnumarkað og meðfylgjandi þrýstingi á karlmenn að sinna foreldrahlutverkinu (Eggebeen, 

2002: 488), minnkandi frjósemi para (LaRossa, 1988: 452) og aukið vægi persónuleika 

einstaklingsins í mótun hlutverksins (Williams, 2008: 487). 

Flestir fræðimenn virðast sammála um að þróun hugmyndarinnar um föðurhlutverkið, 

sé helst á þá leið að það hafi breyst frá því að snúast fyrst og fremst um að sjá fyrir 

fjölskyldunni, yfir í virka tilfinningalega þátttöku í uppeldi barnsins (Matta & Knudson-

Martin, 2006: 20; Atkinson & Blackwelder, 1993: 981; Coltart & Henwood, 2012: 36). Þessi 

„nýi faðir“ stendur fyrir ákveðnar væntingar sem gerðar hafa verið til nútímaföðurins og fela í 

sér ákveðna fjölbreytilega karlmennskuhugmynd. Þessar hugmyndir, sem hafa myndast í 

orðræðunni, eru ekki bara mótandi fyrir hvernig feður leika sitt hlutverk heldur einnig hvernig 

þeir takast á við undirbúningstímann, þ.e. meðgönguna og fæðingarferlið (Draper, 2003: 744).  

Birtingarmynd föðurhlutverksins í dægurmenningu og fjölmiðlum gengur í lið með 

félagslegum aðstæðum, atvinnutengslum og fjölskylduhag einstaklings við að móta hann sem 

föður (Sunderland, 2006: 504). Þær myndir sem dregnar eru upp af föðurhlutverkinu stuðla að 

viðhaldi þeirrar myndar sem við viljum eða teljum okkur sjá en eru ekki endilega 

raunveruleikinn. LaRossa (1988) bendir einmitt á, útfrá bandarísku samfélagi, að hvernig 

einstaklingarnir leika föðurhlutverkið sjálft þurfi ekki að haldast í hendur við menninguna í 

kringum það eða þau viðteknu gildi og viðmið sem ríkja í kringum hlutverkið. Margt bendir 

einmitt til þess að menningin í kringum það hafi í raun breyst mun hraðar en hin raunverulega 

hegðun föðurins þannig að hugmyndirnar um það hvað feður ættu að vera að gera haldist ekki 

í hendur við það sem þeir eru að gera í alvörunni (1988: 451). Undirliggjandi í hugmyndinni 

um hinn „nýja föður“ er því ákveðið misræmi milli væntinga til og upplifunar á 

foreldrahlutverkinu. Svo virðist sem hugmyndin um þennan „nýja föður“ sé meiri 

hugarburður en raunveruleiki, þó að vel megi vera að hann sé það sem koma skal (Williams, 

2008: 489). Hugmyndin um karlmanninn sem fyrirvinnu heimilisins vegur því býsna þungt á 

móti þessum nýju hugmyndum um hvernig feður ættu að vera farnir að sinna sínu hlutverki.  

Það verður að taka mark á því að við skiljum ekki fyrirbæri innan samfélagsins án 

samhengis, og það er erfitt að skilja föðurinn nema við tökum mið af móðurinni (Matta & 

Knudson-Martin, 2006: 20). Foreldrahlutverkin eru sköpuð í samhengi við samskipti fólks, 

móður, föður og barns, sem og samfélagsins. Hlutverk móður og föður eru þannig ekki 

tímalaus hlutverk, þó svo að mörgum finnist það hreinlega vera hlutverk föður að „skaffa“ 

fyrir fjölskylduna og móður að vera heima og annast börnin. Þrátt  fyrir að þessi hlutverk séu í 

sífelldri mótun eins og komið hefur fram hér að ofan, þá eru ákveðnar viðteknar hugmyndir í 

samfélaginu sem skína oft í gegn þegar á reynir.  

3 Heildræn umskipti: Meðganga og mótun 

Nú þegar við höfum skoðað hvernig umskiptaathafnir eru settar upp innan mannfræðinnar og 

hvernig hlutverk föðurins birtist í samfélaginu skulum við snúa okkur að þeim umskiptum 

sem feður ganga í gegnum á meðgöngunni. Eftir jákvætt þungunarpróf tekur við níu mánaða 

undirbúningstímabil verðandi foreldra sem endar með fæðingu nýs einstaklings sem kallar á 

nýjar skyldur og nýtt hlutverk. Á meðgöngunni þarf verðandi faðirinn að takast á við það 

andlega ferli sem fylgir því að kveðja þá lifnaðarhætti sem hann er vanur og takast á við nýja. 

Lífið snýst ekki lengur um hann fyrst og aðra svo heldur fela umskiptin í sér að allar 

ákvarðanir eru teknar með hag afkomandans í fyrirrúmi. Margir þættir hafa áhrif á hvernig 

þetta snertir einstaklinginn, eins og t.d. menntun, tímasetning og atvinna, en eitt er víst: það 

felur í sér miklar breytingar að verða foreldri. Hér verður farið yfir hvernig nokkrir þættir 

þessara umskipta lýsa sér og hvað tekur við hjá einstaklingnum þegar hann hefur lokið 

svaðilförinni og gengur inn í föðurhlutverkið. Ekki verður þó farið ítarlega í sérstaka þætti 

þessa nýja hlutverks enda er það kannski efni í aðra eins ritgerð og þessa. Því verður hér 

sérstaklega tekin fyrir birtingarmynd þeirra umskipta sem eiga sér stað í aðdraganda 

fæðingarinnar. Hér er aðallega fjallað um meðgöngu fyrsta barns því þá er einstaklingur að 

færast alveg inn í nýtt hlutverk. Félagsfræði-, líffræði- og sálfræðilegar heimildir meðal 

annarra styðja þennan hluta ritgerðarinnar og því er um þverfræðilega nálgun að ræða. Til 

þess að kaflinn virki heildstæður verður fjallað um hin heildrænu umskipti sem einstaklingur 

gengur í gegnum í þremur þáttum, þ.e. andleg, líkamleg og félagsleg áhrif á einstaklinginn. Þá 

verður fjallað um hlutverk verðandi föður í lokaathöfn vígslunnar, fæðingunni og inngöngu 

hans í nýja hlutverkið.  

3.1 Andleg áhrif 

Eðli málsins samkvæmt er meðgönguferli karlmannsins að mestu leyti andlegt og félagslegt í 

þeim skilningi að hann gengur ekki með barnið líkamlega. Stundum hefur verið talað um að 

karlmenn gangi með barnið í huganum en konan í maganum og þó að það sé mikil einföldun 

og þá er margt til í því. Á meðgöngunni þarf verðandi faðirinn að takast á við það andlega 

ferli sem fylgir því að kveðja þá lifnaðarhætti sem hann er vanur og takast á við nýja. 

Rannsóknir benda til þess að líf karlmanns mótist mikið af föðurhlutverkinu (Eggebeen & 

Knoester, 2001: 392) og það er ekki að furða þegar lífið snýst ekki lengur um hann fyrst og 

fremst. Umskiptin fela í sér í raun aðrar áherslur hjá einstaklingnum hvað varðar 

ákvarðanatöku og lífsmarkmið.  

Condon (2006) segir upplifun föður á hlutverki sínu á fyrstu mánuðum mótast mjög af 

sálfræðilega undirbúningstímabilinu sem meðgangan er og leggur áherslu á fjögur verkefni 

sem verðandi feður takast á við og hann telur mikilvæg til að skilja ferlið sem þeir ganga í 

gegnum. Fyrst nefnir hann þar tengslamyndun verðandi pabba við fóstrið. Fyrir um 20. viku 

meðgöngu virðist hugmyndin um barnið oft vera báðum foreldrum óraunveruleg en upp úr 

því fer í gang sterk tengslamyndun. Konan finnur fyrir fyrstu hreyfingum barnsins á þessum 

tíma, sem leiðir svo til þess að karlmaðurinn fer að sjá barnið í maganum sem aðskilda 

einingu innan líkama maka síns. Á sama tíma fer parið í fyrstu sónarskoðun sína. Þessir 

viðburðir styrkja tilfinningu verðandi foreldra fyrir tilvist barnsins og eru því mikilvægur 

áfangi í umskiptum þeirra. Næst talar Condon um aðlögun verðandi föður að þeirri upplifun 

þegar  tvíeykið verður að þríeyki. Það er ekki auðveld upplifun fyrir alla að finna fyrir því að 

maki sé farinn að mynda tilfinningatengsl við þriðja aðilann í sambandinu sem þó er ekki enn 

kominn í heiminn og er föðurnum jafnvel fjarlæg hugmynd. Jafnvel getur farið svo að 

verðandi feður líti á fóstrið sem samkeppnisaðila, þá ekki síst ef kynferðislegt samband 

foreldra hefur minnkað eins og vill gerast á meðgöngu. Innlimun hins verðandi 

fjölskyldumeðlims er hins vegar mjög mikilvæg öllum fjölskyldumeðlimum (2006: 690-1).  

Eins og áður segir felur tilkoma barns í líf einstaklings í sér ákveðinn fórnarkostnað, ef 

svo má komast að orði. Á meðgöngunni þarf hann að ná sáttum við þá staðreynd að líf hans 

komi til með að breytast og átta sig á kostum og göllum hins nýja hlutverks sem í vændum er. 

Sé verðandi faðir sjálfur tilfinningalega þurfandi er hætt við því að hann vænti þess að barnið 

uppfylli tilfinningalegar þarfir hans. Geti barnið það ekki er líklegt að honum finnist hann 

svikinn og fyllist vonsvikni og reiði í garð barnsins. Þannig er mikilvægt fyrir verðandi feður 

að reyna að fóta sig áður en föðurhlutverkið tekur við svo að hinn nýi lífsstíll verði þeim ekki 

of erfiður andlega. Karlmenn vantar oft þær fyrirmyndir sem konur hafa í mæðrum sínum, 

enda eru karlmenn ólíklegri til að vilja líkja eftir sinni eigin föðurímynd. Þeir þurfa því að 

mynda sér stefnu um það hvernig þeir ætli að taka á hinu nýja hlutverki. Sumir búa svo vel að 

hafa sterkar föðurímyndir sem þeir sækja margt í en aðrir kæra sig ekki um að eiga viðlíka 

samband við sína afkomendur og þeir áttu við eigin föður. Þeir geta þess vegna þurft að smíða 

sína hugmynd um föðurhlutverkið frá grunni (Condon, 2006: 691). 

Það er þannig mikilvægt fyrir hinn verðandi föður að reyna að undirbúa sig sem best 

hann getur og reyna að vera eins tilbúinn og auðið er fyrir nýja hlutverkið. Einstaklingur 

verður þó líklega aldrei algjörlega tilbúinn fyrir slíka eldskírn. Þetta er ekki eins og próf sem 

er hægt að læra undir í 9 mánuði og vera viss um að fá tíu á því, vegna þess að á þessu prófi 

geta spurningarnar og áherslurnar breyst fyrirvaralaust auk þess sem oft er prófað úr námsefni 

sem var ekki á leslistanum. Þó hafa ýmsir hlutir áhrif á það hversu tilbúnir menn eru til að 

takast á við hið nýja hlutverk og nefnir May (1982) þar stöðugleika sambandsins, 

fjárhagsöryggi og tilfinninguna fyrir því að barnlausa hluta lífsins sé lokið. Þessir þættir og 

hugmyndir manna um það hvort þeir vilji yfir höfuð eignast börn á lífsleiðinni, hafa, skv. 

May, áhrif á þátttöku verðandi feðra í meðgöngunni og þ.a.l. stuðning þeirra við móðurina 

verðandi. Eigi karlmenn í vandræðum með fleiri en einn þessarra þátta, ef t.d. ólga er í 

sambandinu og þeir telja sig ekki hafa lokið barnlausa tíma lífs síns, er hætt við því að þeir 

sýni makanum ekki þann stuðning sem þörf er á sem hefur til lengri tíma slæm áhrif á 

föðurhlutverkið og samband foreldranna (1982: 359-60). Sé það aðeins einn þáttur, eru allar 

líkur á því að verðandi faðirinn geti unnið úr sínum málum áður en barnið kemur og verið til 

staðar fyrir maka sinn. 

Tímasetning virðist þannig vera eitt atriði sem ræður því hvernig umskiptin koma út 

fyrir feður, bæði hvað tilfinningar þeirra gagnvart hlutverkinu varðar og hvernig þeir 

framfylgja því. Svo virðist sem þeir sem eignast börn seint séu virkari þátttakendur í 

foreldrahlutverkinu, en þeir sem eignast börn á „réttum“ tíma,  sem krefst spurningarinnar: 

hvað er réttur tími fyrir barneignir? Svarið gæti verið að feður, sem eignast börn seinna á 

lífsleiðinni, séu betur í stakk búnir til að sinna hlutverki sínu, m.a. vegna þess að þeir eru ekki 

að hefja vinnuferil sinn á sama tíma, og þess vegna færri hagsmunir sem skarast. Mögulega 

eru þeir líka tilfinningalega þroskaðri en þeir sem yngri eru og því betur undirbúnir fyrir 

tilfinningalegt hlutverk föður. Líkurnar á því að þungunin sé undirbúin eru kannski líka meiri 

hjá eldri feðrum, þó svo að hún hafi kannski ekki verið ákveðin sérstaklega (Cooney, 

Pedersen, Indelicato & Palkovitz, 1993: 205, 213-14). Hjá yngri foreldrum er möguleikinn á 

óundirbúinni þungun, sem kemur óvænt inn í framtíðaráætlanir kannski meiri krísa, heldur en 

hjá eldri foreldrum sem hafa þegar komið sér fyrir og eru að bíða eftir því að barnið láti sjá 

sig. Aðlögun þeirra að foreldrahlutverkinu er þannig hugsanlega léttara verkefni en fyrir þá 

sem eru á sama tíma að takast á við önnur ný hlutverk í samfélaginu auk þess sem líkurnar á 

því að þeir séu ekki í vinnu eða vinni færri tíma á viku eru meiri (Eggebeen & Knoester, 

2001: 391). 

Ein af andlegum skyldum verðandi föður gagnvart móður er stuðningur á 

meðgöngunni. Móðirin kemur til með að upplifa alls kyns líkamlegar og andlegar sveiflur og 

þar sem karlmaðurinn getur ekki hjálpað til við líkamlegu meðgönguna, af augljósum 

ástæðum, verður hann að reyna eftir fremsta megni að hjálpa konunni með andlega hluta 

meðgöngunnar. Þar með talið eru mæðraskoðanir, sem reiknað er með að fari fram 7-12 

sinnum, og sónarskoðanir á meðgöngu (Ingólfur Gíslason, 2002: 57). Þátttaka föður í þessum 

skoðunum getur styrkt sambandið, hjálpað til við að halda utan um upplýsingarnar sem fást í 

skoðununum og síðast en ekki síst veitt móðurinni stuðning. Þó svo að konan sé mun tengdari 

barninu en karlmaðurinn líkamlega þá er ýmislegt sem getur valdið henni hugarangri. Draper 

bendir á erfiðleikana við að greina milli síns eigin „sjálfs“ og „hins“ í líkamanum, verandi 

með aðra manneskju inni í sér, sem í senn er hún og ekki hún, og hvernig mörk líkama hennar 

breytast og rofna á meðgöngu og í fæðingu (2003: 751). Auk þess bendir hún á að þar sem 

karlmenn ganga ekki líkamlega með barn verður upplifun þeirra af óléttunni önnur en 

konunnar. Þrátt fyrir að þeir taki ekki líkamlegan þátt er á Vesturlöndum ætlast til þess að þeir 

taki þátt í meðgöngu- og fæðingarferlinu. Þó ber að nefna að þeim finnst þeir geta tekið þátt í 

meðgöngunni eftir því sem þeir vilja, stokkið inn og út úr meðgöngunni, enda ekki líkamlega 

bundnir ferlinu (2003: 744, 753). Slíkt val hefur kona ekki þegar hún verður ólétt. Líkami 

hennar breytist, ekki bara sem áþreifanlegur hlutur heldur einnig sú hugmynd sem hann 

stendur fyrir og þau mörk sem hann felur í sér. Mörkin verða þannig, eins og áður segir, 

óskýrari á meðgöngunni með tilkomu nýs einstaklings innan þeirra og í raun rofna þau þegar 

kemur að fæðingu hans (2003: 747-48).  

Eins og Condon kom inn á hér að framan finnst verðandi foreldrum oft óraunverulegt 

að lítið barn sé að verða til í móðurkviði þangað til þeir geta fundið fyrir því eða þá séð það. 

Þar kemur hlutverk sónarskoðana inn í myndina. Sónarskoðun er fyrsta tækifæri foreldra til að 

sjá barnið sitt. Vegna líkamlegrar stöðu sinnar fara konur í gegnum ýmsar skoðanir á 

meðgöngunni. Löngum var ekki verið gert ráð fyrir þátttöku karla í þessum málum en hún er 

að aukast (Sandelowski, 1994: 231; Ingólfur Gíslason, 2002: 46). Þátttaka verðandi föður 

staðsetur hann á mærum þar sem þeir geta átt erfitt með að fóta sig; hann gengur með barnið í 

huganum en konan í maganum; hann á barnið með henni; hún finnur fyrir því innan í sér en 

hann gæti allt eins gleymt því um stundarsakir að hann sé að verða pabbi. Því getur það verið 

mjög erfitt fyrir menn að gera sér grein fyrir því hvað er í raun að gerast þar sem þekking 

þeirra og tilfinning fyrir barninu er bundin við upplýsingar frá öðrum og að finna fyrir barninu 

innan marka líkama makans. Því hefur tækni eins og sónar hjálpað körlum mikið í þeim 

efnum. Konur hafa forgang í að kynnast barninu í gegnum eigin líkama á meðgöngunni á 

meðan  karlar hafa ekkert slíkt viðvarandi óléttuástand (Draper, 2003: 753-55). Konur hafa 

því öðruvísi leiðir til að kynnast og fræðast um barnið, sem karlar kynnast ekki nema í 

gegnum konuna og líkama hennar.  Það er oft ekki fyrr en þegar í sónarskoðun er komið sem 

menn átta sig á barninu, þegar þeir fá að „sjá“  það fyrst  (Draper, 2002: 789-90). Fram að því 

gera þeir sér oft ekki grein fyrir hvað er á seyði í líkama konunnar. Á vissan hátt getur því 

sónarskoðunin jafnað aðstöðu foreldranna í óléttunni og hjálpað verðandi feðrum að nálgast 

barnið – verið leið hans að því. Sandelowski (1994) segir sónarskoðanir alltaf vera mjög 

jákvæða upplifun fyrir karlmenn, sem eru utanveltu í meðgönguferlinu af líffræðilegum 

ástæðum. Þessi tækni veitir þeim leið til að nálgast og fræðast um fóstrið og aðgang að 

kvennaheimi sem þeir eru hálft í hvoru utan við í meðgöngunni. Fyrir konur geta áhrifin þó 

verið annað en jákvæð því það getur dregið úr hinu sérstaka sambandi barns og verðandi 

móður að ábyrgð hennar á heilsu og afkomu barnsins er algjör á meðan fóstrið er gert að 

sjálfstæðri einingu; persónu ótengdri móðurinni (1994: 230-31).  

Í takt við mismunandi upplifun kynjanna á meðgöngunni meta þau ábyrgð sína 

gagnvart fóstrinu á mismunandi hátt; konur hafa líkamlegar skyldur sem krefjast þess að þær 

mögulega breyti líferni sínu, t.d. hætti að drekka áfengi, reykja, borða óhollan mat, o.s.frv.) í 

þágu heilsufars fóstursins (Reed, 2009: 350). Karlmenn eru ekki bundnir neinni líkamlegri 

nauðsyn að gefa þessa hluti upp á bátinn, en sumir kjósa að gera það mökum sínum til 

stuðnings og til að sýna samstöðu og ábyrgð (Ingólfur Gíslason, 2002: 79-80). Margt af því 

andlega, sem kemur fram hjá körlum í þessum umskiptum í nýtt hlutverk, er þannig tengt því 

að standa með makanum og vera meðvirkur í því sem gerist á meðgöngunni. Meðvirkni er 

kannski fyrir mörgum neikvætt hugtak, en í þessu tilviki myndi það frekar teljast jákvætt. 

Með því að vera meðvirkur sýnir karlmaður konu sinni stuðning, stappar í hana stálinu og 

hughreystir. Stundum veitir ekki af því að meðgangan er mörgum konum gríðarlega erfitt 

ferli, líkamlega, félagslega og andlega. Við skulum auðvitað ekki gleyma því að þótt áherslan 

sé hér á hlut karlmanna er hvergi nærri verið að gera lítið úr þeim umskiptum sem kona 

gengur í gegnum á meðgöngunni. Það er því að mörgu að huga fyrir verðandi föður á 

meðgöngunni, því hann þarf að ganga með móðurinni á meðan hún gengur með barn þeirra – 

og á meðan á því stendur gengur ýmislegt á. Nánar verður fjallað um þessa meðvirkni í 

niðurstöðum þessarar ritgerðar. 

Að lokum er vert að fjalla aðeins um fyrirbæri sem getur snert verðandi feður á 

meðgöngunni, það er samúðarólétta (e. couvade). Margir hafa e.t.v. heyrt af því að karlmenn 

sýni einkenni sem eru svipuð þeim sem konur sýna á meðgöngu, bæði andlegs og líkamlegs 

eðlis. Mannfræðingar hafa lengi skoðað birtingarmynd samúðaróléttunnar í ýmsum 

samfélögum og virðist menningarlegt samhengi aðstæðna skipta máli hvað hana varðar  

(Broude, 1988: 902). Skilgreiningarnar á samúðaróléttu eru nokkuð loðnar sem getur verið 

vegna þess hve lítið er í raun vitað um fyrirbærið og hefur því jafnvel verið haldið fram að 

samúðarólétta stafi af því að karlmaðurinn sé að herma eftir eða líkja eftir þeim einkennum 

sem konan sýnir á meðgöngunni (Brennan, Marshall-Lucette, Ayers & Ahmed, 2007: 19). 

Samúðarólétta kemur fram ómeðvitað og oft láist að greina hana hjá þeim sem sýna einkenni, 

og þeir verða jafnvel aðhlátursefni (Brennan, Ayers, Ahmed & Marshall-Lucette, 2007: 174). 

Skilgreiningarvandinn gerir nokkuð erfitt fyrir að spá nákvæmlega um hversu algengt það er 

að menn sýni einkenni samúðaróléttu en dæmi hennar finnast þó mjög víða, ekki síst í 

iðnvæddu ríkjunum. Ingólfur Gíslason segir að um 25-50% verðandi feðra sýni einhver 

einkenni sem megi flokka sem slík (2002: 69) en hlutfallið virðist vera mjög mismunandi eftir 

því hvar drepið er niður fæti sem gæti verið vegna þess hve loðin skilgreiningin er og því 

líklega mismunandi greiningarviðmið og aðferðir notaðar. Hvað samfélagslega áhrifaþætti 

eins og þjóðerni, aldur, skólagöngu, fyrri barneignir og stétt varðar virðist aðeins þjóðerni 

sýna meiri fylgni við samúðaróléttu hjá svörtum (Brennan, Marshall-Lucette o.fl., 2007: 20). 

Einkennin virðast almennt koma upp í menningarheimum þar sem umhyggja föður og innilegt 

samband para er algengt (Storey, Walsh, Quinton & Wynne-Edwards, 2000: 80). 

Einkennum samúðaróléttu má skipta í andleg og líkamleg einkenni. Við komum nánar 

að líkamlegu einkennunum í næsta kafla en þau andlegu eru m.a. þunglyndi, kvíði, röskun á 

svefnmynstri og minni kynhvöt. Þessi einkenni virðast fylgja ákveðnu ferli þar sem þau koma 

upp á fyrsta þriðjungi meðgöngu, hverfa á öðrum og koma aftur upp á þeim þriðja áður en þau 

hverfa venjulega við eða stuttu eftir fæðingu (Brennan, Marshall-Lucette o.fl., 2007: 18). 

Ýmsar skýringar hafa verið gefnar á þessu fyrirbæri, ýmist að hún tengist öfund mannsins á 

getu konunnar til að bera barn eða jafnvel að hann sjái ófætt barnið sem keppinaut sinn eða þá 

að einkennin komi fram vegna þess að á meðgöngutímanum er karlmönnum ýtt út á jaðarinn 

og þetta sé ómeðvituð tilraun til að fá að vera með. Þá hefur því verið haldið fram að 

samúðaróléttan stafi af tilvistarkreppu verðandi feðra á umskiptatímum í lífi þeirra, eða 

jafnvel sektarkennd yfir því að valda því að konan þarf að ganga í gegnum erfiða meðgöngu 

(Brennan, Marshall-Lucette o.fl., 2007: 20-21; Ingólfur Gíslason, 2002: 70). Karlmenn virðast 

þó sýna einkenni þrátt fyrir að líkurnar á slíkri krísu minnki eftir því sem verðandi feður eru 

betur undirbúnir fyrir hið nýja hlutverk og taki meiri þátt í meðgönguferlinu. Það er greinilegt 

að um er að ræða margslungið samhengisbundið fyrirbæri, en sama er hverjar ástæður þessara 

einkenna kunna að vera: samstaða, kvíði, öfund eða eitthvað annað; samúðarólétta verður að 

teljast sem raunverulegur þáttur í andlegum umskiptum karlmannsins á meðgöngunni hjá 

þeim sem sýna einkenni hennar. Einkennin sem karlmenn sýna virðast almennt svipa til þeirra 

sem maki þeirra sýnir (Ingólfur Gíslason, 2002: 70) og rennir það á vissan hátt stoðum undir 

þá hugmynd að karlmenn séu ómeðvitað að líkja eftir konunni og einkennum hennar og rennir 

ekki síður stoðum undir það að ferlið er andlega íþyngjandi fyrir hinn verðandi föður. Það 

segir þó ekki alla söguna og næst munum við skoða líkamleg einkenni samúðaróléttunnar sem 

ætti að veita frekari vitneskju um ástæður þeirra. 

3.2 Líkamleg áhrif 

Líkamleg meðganga karlmanna kann að virðast fjarstæðukennd hugmynd þar sem þeir eru 

líkamlega ófærir um að ganga með barnið sjálft en þó segir það ekki alla söguna því verðandi 

feður geta sannarlega upplifað meðgönguna líkamlega. Hin líkamlegu einkenni 

samúðaróléttunnar, sem fjallað var um hér að ofan, eru eðli málsins samkvæmt í takt við þau 

sem konan sýnir og lýsa sér meðal annars í ógleði, þyngdaraukningu og aukinni matarlyst, 

brjóstsviða, bakverkjum, útbrotum og kláða. Auk þessara einkenna bætast oft við einkenni, 

sem eru kannski minna tengd óléttum konum, eins og tannpína, kvef, höfuðverkur og krampar 

í fótum (Brennan, Marshall-Lucette o.fl., 2007: 19; Ingólfur Gíslason, 2002: 69). Eins og áður 

hefur komið fram er birting einkennanna ómeðvituð og því verður það að teljast nokkuð 

magnað að karlmenn skuli finna fyrir svipuðum einkennum og makar þeirra þrátt fyrir að 

ekkert bendi til þess að þeir ættu að gera það. Þetta vekur upp spurninguna um það hvaða 

líffræðilega tilgangi það kunni að þjóna. Hefur þetta áhrif á tengsl karlmannsins við barnið og 

er þetta leið líkamans til undirbúnings?  

Í rannsókn, sem Storey o.fl. (2000) gerðu á því hvort hormónar og viðbrögð við 

ungbarnaáreiti – eins og t.d. barnagrát – verðandi og nýbakaðra feðra breyttust á svipaðan hátt 

og hjá óléttum konum, kom í ljós að fylgni var á milli hormónabreytinganna milli maka. Þetta 

bendir til þess að hormón geti gegnt hlutverki í að undirbúa verðandi feður fyrir komu 

afkvæmisins (2000: 79). Karlmennirnir sýndu breytingar á meðgöngu, fyrir og eftir fæðingu 

sem svipuðu til þess sem sést hjá konum og bendir það til þess að samskiptin milli maka séu 

tengd þeim lífeðlisfræðilegu breytingum sem karlar sýna. Þar að auki sýndu 

hormónabreytingar meðal kvenna fylgni við þann tíma sem var eftir fram að fæðingu á meðan 

karlarnir sýndu fyrst og fremst fylgni við hormónabreytingar konunnar (2000: 90, 92). 

Hormónabúskapur konu á meðgöngu virðist því hafa áhrif á hvernig hann þróast hjá 

karlmanninum og þau líkamlegu einkenni sem hann sýnir. Rannsóknir benda einmitt til þess 

að einkenni samúðaróléttu og þátttaka og virkni föður sem foreldris séu tengd því hversu náið 

sambandið er milli hans og móðurinnar. Samúðarólétta gæti þannig verið náttúrulegt tæki til 

undirbúnings fyrir verðandi föður, sem og yfirlýsing frá honum til verðandi móður um að 

hann ætli sér að taka fullan þátt í uppeldinu. Skoðum nánar virkni þessara hormóna fyrir hinn 

verðandi föður og undirbúning hans fyrir hlutverkið. Hormónin sem tekin voru fyrir í 

rannsókninni voru testosterón, prólaktín og kortisól. Testosterón er hormón sem talið er að 

hafi áhrif á jafnvægið milli vilja til mökunar og foreldrahegðunar. Þannig virðist hátt hlutfall 

testosteróns auka mökunartengda hegðun og árásargirni en lágt hlutfall þess eykur 

foreldrahegðun (Storey o.fl., 2000: 90; Gray o.fl., 2001: 194). Þar að auki er talið að lágt 

testosterón hjá körlum minnki líkurnar á því að þeir fari sér að voða með háskalegri hegðun 

og á sama tíma ýti það undir umhyggju þeirra og föðureðli. Þeir sem ekki eiga börn hafa 

hærra stig testosteróns og leggja meira í mökunarhegðun á meðan þeir sem eiga börn hafa 

lægra testosterón og sýna meiri foreldrahegðun og minnkandi mökunarhegðun, eða aðra 

hegðun sem vinnur gegn umhyggju fyrir barninu (Gray o.fl., 2001: 193, 199). Prólaktín og 

oxytósín eru hormón sem rannsóknir benda til að hjálpi til við tengslamyndun milli foreldris 

og barns þó svo að tengslin milli móður og barns séu betur þekkt í því samhengi en föður og 

barns. (Gordon, Zagoory-Sharon, Leckman, & Feldman, 2010: 513). Þeir karlmenn, sem 

höfðu hátt hlutfall prólaktíns, sýndu meiri viðbrögð við ungbarnaáreiti sem og menn sem 

sýndu einkenni samúðaróléttu. Hlutfallið hækkaði einnig eftir því sem leið nær fæðingu. 

Hlutfall kortisóls hækkaði rétt fyrir fæðingu og minnkaði svo aftur eftir hana hjá báðum 

foreldrum. Kortisól hefur verið tengt við tengslamyndun móður við barn, og þar sem feður 

sýndu svipað mynstur og makar þeirra í gegnum fæðingarferlið er talið að það hjálpi þeim við 

að mynda tengsl við barnið og færa einbeitingu þeirra að því. Lækkað hlutfall kortisóls eftir 

fæðingu bendir til meiri næmni fyrir ungbarnaáreiti og aukins hlutfalls oxytósíins sem hjálpar 

til við félagslega tengslamyndun (Storey o.fl, 2000: 91). 

Sumar kenningar um samúðaróléttu telja tengsl vera á milli hormónabúskapar 

líkamans og samúðaróléttunnar (Brennan, Marshall-Lucette o.fl., 2007: 21) og miðað við það 

sem hefur komið fram hér að ofan virðist nokkuð vera til í því. Þetta sýnir okkur þar að auki 

að líkamleg einkenni, tengd meðgöngu og fæðingu meðal karlmanna, birtast ekki bara í formi 

ógleði og bakverkja því rannsóknir hafa sýnt fram á tengsl nokkurra ákveðinna hormóna og 

foreldrahlutverksins og undirbúningsins fyrir það. Með því að framleiða hormón, sem greiða 

fyrir tengslamyndun milli foreldra og barns, er verið að tryggja umhyggju foreldranna og í 

þróunarfræðilegum skilningi að tryggja framlengingu erfðaefnisins. Manneskjan hefur langt 

þroskaferli og ungbörn eru algjörlega upp á foreldra sína komin. Það er ekki aðeins hlutverk 

móðurinnar að ala barnið með móðurmjólkinni því faðirinn getur bætt afkomuskilyrði 

afkvæmisins (Storey o.fl., 2000: 79). Það er því greinilegt að á meðan karlmaðurinn undirbýr 

sig andlega undir nýja hlutverkið er líkaminn á fullu í svipuðu ferli þó að ekki beri alltaf 

mikið á því.  

3.3 Félagsleg áhrif 

Eins og áður segir fela umskiptin yfir í hið nýja hlutverk í sér ákveðinn fórnarkostnað, ef svo 

mætti að orði komast. Bæði móðir og faðir þurfa að taka sínar ákvarðanir með tilliti til þarfa 

barnsins. Hinna félagslegu áhrifa gætir e.t.v. mest þegar að hið nýja hlutverk tekur við með 

tilkomu barnsins og móðir og faðir þurfa að breyta sínu daglega mynstri í kringum þennan 

nýja einstakling. Félagsleg tengsl, vinnuhegðun og fjölskyldutengsl eru meðal þeirra þátta 

sem breytast, og það getur haft áhrif á vellíðan einstaklingsins og félagslega þáttöku hans 

(Knoester & Eggebeen, 2006: 1532). Félagsleg tengsl og fjölskyldutengsl feðra og upplifun 

þeirra í vinnu er mjög ólík því sem gerist hjá barnlausum mönnum. Lengd tíma sem þeir eyða 

með börnum sínum virðist skipta máli hvað varðar hvernig félagsleg sambönd þeir mynda, 

vinnuhegðun þeirra og fjölskyldutengsl (Eggebeen & Knoester, 2001: 390-91). Börn hafa því 

mikil áhrif á líf karlmanna og þá langmest á þá sem eru að upplifa umskiptin í fyrsta sinn 

(Knoester & Eggebeen, 2006: 1554). Menn virðast þannig skipuleggja tíma sinn betur í 

kringum barnið, eyða meiri tíma með því og að sama skapi styrkja þeir sambandið við 

stórfjölskyldu sína og jafnvel eyða meiri tíma í vinnunni. Þetta bitnar helst á tímanum sem 

þeir eyða í önnur félagsleg samskipti, eins og vinasambönd, þannig að við sjáum greinilegar 

lífstílsbreytingar við að færast úr hinu allt að því áhyggjulausa líferni sem fylgir hinu 

barnlausa lífi, t.d. óundirbúin ferðalög, skemmtanir og óljósar framtíðaráætlanir, yfir í þá 

ábyrgð sem fylgir því að vera foreldri. Það er því næsta eðlilegt að þessi umskipti snerti þá 

hvað mest sem eru að ganga í gegnum þau í fyrsta sinn. Þó að hvert barn breyti alltaf lífi 

foreldranna, þá er fyrsta skrefið að því er virðist erfiðast. 

Eins og áður kom fram hefur föðurhlutverkið breyst og það sama má segja um 

umskiptin í hið nýja hlutverk. Í nýlegri rannsókn, sem Brannen og Nilsen (2006) gerðu á 

þremur kynslóðum feðra á 20. öldinni í Bretlandi, var fjallað um hvenær umskiptin að eignast 

barn/verða faðir voru á dagskrá í lífi karlmanna samanborið við aðra viðburði í lífi þeirra, 

kynslóðamuninn á því hvernig feður töluðu um sína upplifun á föðurhlutverkinu og hvernig 

föðurhlutverkinu var miðlað áfram frá föður til sonar (2006: 338). Þar  kom í ljós munur á því 

hvernig þessar kynslóðir mátu umskipti sín yfir í föðurhlutverkið. Í dag er umskiptatímabilið 

lengra hjá feðrum en oft áður. Þetta skýrist að mörgu leyti af sögulegum aðstæðum á hverjum 

tímapunkti, svo sem frjósemi, menntun og atvinnumöguleikum. Auk þess undirstrikar þetta í 

raun hversu hugmyndirnar um hvað felist í að sinna föðurhlutverkinu vel eru háðar 

samfélagslegu samhengi (2006: 346-47). Það sem mótar föðurhlutverkið mótar 

undirbúninginn fyrir það. Í dag hafa menn meiri tíma til þess að undirbúa sig og því fylgir 

eðlilega aukin áhersla á hvernig karlmaður undirbýr sig. Áður fyrr gerðu karlmenn sér 

kannski ekki grein fyrir umskiptunum fyrr en á hólminn var komið. Konan var ólétt og svo 

bara allt í einu krakki. Það hefur vafalaust verið flókið fyrir suma.  

Við getum sagt að hlutverk verðandi foreldra séu félagsleg hlutverk. Þau eru mótuð af 

samfélaginu með sínum eigin skyldum, væntingum og þrýstingi frá samfélaginu, bæði þeim 

sem standa foreldrunum næst og samfélaginu í heild. Verðandi foreldrar þurfa að fara í 

gegnum ákveðið undirbúningsferli á meðgöngunni, eins og  mæðraskoðanir, sónarskoðanir, 

foreldranámskeið og svo ekki sé minnst á hinn merkilega sið, ef svo mætti að orði komast, 

þegar á að segja fólki frá óléttunni. Á meðan karlmaðurinn gengur í gegnum ákveðið andlegt 

ferli hvað athafnir innan heilbrigðisstofnananna varðar þá eru þessar athafnir einnig 

félagslegar, með ákveðnar skyldur, hlutverk og væntingar. Hér að ofan var fjallað um andleg 

áhrif sónarskoðana á verðandi föður þar sem hann er á jaðrinum og þarf að reyna að fóta sig í 

nýjum aðstæðum og að sama skapi undirbúa sig andlega fyrir nýtt hlutverk. Sem verðandi 

faðir hefur einstaklingurinn ákveðið hlutverk í meðgönguferlinu sem hann verður að sinna, og 

þar eð nú er æ meiri áhersla lögð á þátttöku karlmannsins í meðgönguferlinu verður hann að 

reyna að uppfylla þær væntingar. Hér komum við aftur að meðvirkni karlmannsins í 

meðgöngunni. Sem verðandi faðir er félagslegt hlutverk hans sem hins „nýja föður“ að vera 

þátttakandi í meðgöngunni, öllum þeim athöfnum sem þar fara fram, undirbúningnum fyrir 

komu barnsins og því sem móðirin er að ganga í gegnum. Eitt þessara verkefna mannsins er 

t.d. að uppfylla sitt hlutverk sem góður faðir og sækja sér fróðleik um barnið sem og að taka 

þátt í námskeiðum (Miller, 2011: 1099).  

Við sjáum af þessu að með því að takast á við þær áskoranir sem fylgja barnauppeldi 

þurfa foreldrar að laga líf sitt að breyttum aðstæðum. Það hefur áhrif á félagsleg tengsl fólks, 

þátttöku þess í félagslegri starfsemi og samtökum og getur hamlað tengslamyndun og dregið 

úr stærð tengslanets sem fólk kemur sér upp (Song, 2012: 241). Með öðrum orðum þá getur 

þetta haft áhrif á sambönd sem menn eru í þegar umskiptin eiga sér stað, sem og þau sem 

koma til í framtíðinni. Það er mikil vinna að eiga barn, rétt eins og það er mikil vinna að koma 

sér áfram á vinnumarkaðnum eða innan samtaka eða félagslífs. Song segir þó að það sé ekki 

endilega uppeldi barnsins, eða barnanna sem slíkt sem hefur þessi áhrif heldur samspil 

áhrifaþátta svo sem kyns og hjúskaparstöðu sem ræður að miklu leiti gæðum þessara tengsla 

(2012: 250-51). Þó að fólk þurfi að leggja tíma og metnað í að ala upp börn, þá getur það á 

sama tíma komið sér upp félagslegum tengslum en aðrir þættir geta svo haft áhrif á gæði 

þeirra og viðhald. Einstæð móðir á líkast til mun erfiðara með að komast áfram á 

vinnumarkaðnum heldur en gift kona sem deilir vinnubyrði heimilisins með eiginmanni 

sínum og þarf ekki ein að sjá um velferð barnsins. Einn af undirbúningsþáttum meðgöngunnar 

er að skipuleggja hvernig þáttum eins og fyrirvinnu verður háttað því það er ekki ódýrt að 

eignast barn og gæta verður þess að ekkert skorti. 

Ef við skoðum þau áhrif sem atvinnumöguleikar hafa á það hvenær fólk ákveður að 

eignast barn var minna vandamál að koma börnunum fyrir þegar konur voru almennt minna 

sjáanlegar á vinnumarkaðnum. Þegar viðtekið var að karlmenn væru fyrirvinnurnar á 

heimilinu gátu konur annast barnið og þess vegna skipti það ekki máli þó að fólk byrjaði 

snemma að eignast börn. Í dag er kynjaskiptingin á vinnumarkaðnum mun jafnari. Þó svo að 

hugmyndin um að konur „eigi“ að sjá um börnin og karlarnir „eigi“ að sjá fyrir fjölskyldunni 

sé að því er virðist nokkuð rótgróin í samfélaginu (Chesley, 2011: 655-56) er ekki hægt að 

segja að hún standi fyrir einhverja meginreglu og konur eru fullgildir aðilar vinnumarkaðarins 

– þó að enn gangi brösuglega að ná fram jafnrétti í launamálum. Þetta þýðir að séu báðir 

foreldrar útivinnandi getur það verið letjandi að hefja barneignir á meðan þeir eru að koma sér 

fyrir á vinnumarkaðnum. Það er enginn á heimilinu barnapía í fullri vinnu.  

Menntun virðist einnig skipta máli í því hvernig feður fara með sitt hlutverk því 

menntun og þátttaka föður í lífi barns virðast haldast í hendur, þar sem meira menntaðir feður 

hafa neikvæða sýn á sitt hlutverk. Þeir virðast almenn vera meðvitaðir um tilfinningalegar 

þarfir barna sinna og reyna að veita þeim það sem þau þurfa að því leyti, en finnst þeir ekki 

standa sig sem feður vegna anna á öðrum sviðum (Cooney o.fl., 1993: 212-13). Meira 

menntaðir karlmenn virðast þannig gera meiri kröfur til sjálfra sín í föðurhlutverkinu heldur 

en minna menntaðir. 

3.4 „Um leið og lítið barn fæðist verður til foreldri“ – tekist á við nýtt hlutverk 

Eins og undirtitill Foreldrahandbókarinnar eftir Þóru Sigurðardóttur (2010) gefur til kynna þá 

er það ekki bara einn nýr einstaklingur sem verður til við fæðingu heldur í raun þrír. 

Umskiptin koma á margan hátt skýrast í ljós þegar einstaklingurinn hefur gengið inn í hið 

nýja hlutverk. Eftir níu mánaða meðgöngu og undirbúning er loks komið að lokaprófinu, 

fæðingunni. Fæðingin felur ekki aðeins í sér líkamlega fæðingu barns heldur á vissan hátt 

félagslega fæðingu foreldra einnig. Ekki er langt síðan karlmenn fóru að taka meiri þátt í 

fæðingum eins og þær hafa tíðkast á 20. öldinni þó að þeir hafi mögulega tekið meiri þátt í 

heimafæðingum áður fyrr. Eftir að fæðingar færðust inn á spítalana af heilbrigðisástæðum 

minnkaði hlutur karlmanna í fæðingarferlinu og þeim beint eða óbeint haldið utan við stofuna 

meðan fæðingin fór fram ef þeir yfir höfuð fóru með á fæðingardeildina. Á síðustu þremur til 

fjórum áratugum hefur þetta viðhorf breyst talsvert og karlmenn eru farnir að taka mjög 

virkan þátt í fæðingarferlinu öllu, sem og meðgöngunni t.d. í mæðraskoðunum. Nú er ætlast 

til þátttöku pabbans og jafnvel er farið að hleypa fleirum en maka inn í stofuna til að fylgjast 

með, svo sem móður eða vinkonu. Feðurnir eru venjulega lengi inni með móðurinni eftir 

fæðinguna, sérstaklega með tilkomu Hreiðursins sem er fæðingareining á Landspítalanum 

sem býður foreldrum að vera saman fyrstu nóttina eftir fæðingu og fá sína nánustu í heimsókn 

til sín. Í fæðingunni sjálfri hafa karlmenn nú ákveðin verkefni sem þeir sinna (Ingólfur 

Gíslason, 2002: 45-48; Condon, 2006: 691). 

En fjörinu er hvergi nærri lokið eftir fæðinguna. Þegar heim er komið byrjar baráttan 

við aðlögunina að hinu nýja hlutverki. Þá hefst togstreitan sem nefnd var hér að framan um 

hin hefðbundu kynjahlutverk og væntingar samfélagsins til föðurins. Þá hefst tímabil 

svefnleysis, breyttra viðhorfa og bleyjuskipta en á sama tíma þroskaskeið föður og móður 

samhliða nýja einstaklingnum; tímabil mikillar gleði, góðra stunda og geðsveiflna. 

Föðurhlutverkið felur ekki aðeins í sér skyldur gagnvart barninu; forsjá, umsjá, að vera 

barninu fyrirmynd og veita því tilsögn með hag þess að leiðarljósi heldur felur það í sér 

lífsstílsbreytingu fyrir föðurinn sjálfan (Eggebeen & Knoester, 2001: 391-92). Í rannsókn, 

sem Miller (2011) gerði á viðhorfi verðandi feðra í Bretlandi til hins nýja hlutverks og þeirra 

verka sem því fylgja, voru allir þátttakendur á því að þeir vildu dreifa vinnuálaginu í nýja 

hlutverkinu og taka jafnan þátt í öllu, og uppfylla þannig þær væntingar sem gerðar eru til 

þeirra. Engu að síður gáfu þeir það í skyn að þegar á hólminn væri komið ætti konan eftir að 

geta riðið baggamuninn með móðurlegu innsæi sínu ef á reyndi. Þeir myndu reyna að koma 

föðurhlutverkinu fyrir í daglegu skipulagi hjá sér en þær sjá um allt það sem þeir réðu ekki 

við (2011: 1099, 1101). Hugmyndirnar sem verða til á meðgöngunni um jafna umönnun og 

verkaskiptingu þegar barnið loksins kemur, ná því oft ekki í gegn og getur þar verið um að 

kenna takmörkuðu fæðingarorlofi feðra og æfingarleysi sem því fylgir (2011: 1106-7). Á 

meðan móðirin heldur áfram að vera sá aðili í sambandinu sem sér aðallega um að sinna 

barninu kemur þetta ekki til með að breytast. Karlmenn verða að taka slaginn í djúpu lauginni. 

Eitt af þeim verkefnum sem foreldrar standa frammi fyrir í hinum nýju hlutverkum 

sínum er að finna út og ákveða hvernig fyrirvinnu verður háttað á heimilinu. Ríkjandi 

karlmennskuhugmyndir eru á þá leið að karlmaðurinn eigi að vinna fyrir heimilinu. 

Samfélagið hefur væntingar til þess að hann sinni umhyggjuhlutverkinu og hann þarf að finna 

sér stað einhvers staðar á milli. Ef hann ákveður að fara eftir karlmennskuhugmyndunum gæti 

hann verið gagnrýndur fyrir að vilja ekki vera með barninu. Fari svo að hann taki hinn pólinn 

í hæðina og gerist heimavinnandi faðir getur verið efast um karlmennsku hans. Þá kann hann 

að einangrast, ef hann getur ekki átt í neinum samskiptum við aðra fullorðna (Ingólfur 

Gíslason, 2002: 176-77). Það sama á við um móðurina ef hún er ein heima með barnið. 

Blandað fjölskylduhagkerfi, þar sem báðir foreldrar vinna og báðir sinna barninu væri því 

lausn sem gæti leyst vandann. Karlar fengju – og þyrftu – að eyða meiri tíma í umönnun 

barnsins og fengju þannig að upplifa þá hugmynd sem samfélagið hefur um hvernig þeir eigi 

að vera. Á sama tíma gætu þeir unnið fyrir fjölskyldunni, viðhaldið sínu tengslaneti á 

vinnumarkaðnum og uppfyllt karlmennskuhlutverk sitt að vissu leyti sem fyrirvinna. Þá 

fengju konur að fara út á vinnumarkaðinn og það myndi forða þeim frá því að daga uppi 

heima og þurfa að upplifa gamlar hefðbundnar hugmyndir um að konan „eigi“ að vera heima 

með barnið. Þátttaka beggja aðila á báðum sviðum hjálpar til við að endurskoða kynhlutverkin 

og veitir báðum kynjum þannig aðgöngu að hlutverkum sem eru venjulega ekki ætluð þeim 

(Chesley, 2011: 661).  

3.5 Samantekt 

Í þessum kafla hefur verið farið yfir víðan völl og hin andlegu, líkamlegu og félagslegu 

umskipti skoðuð frá mjög fjölbreyttum sjónarhornum, auk hins nýja hlutverks sem parið 

gengur inn í eftir fæðingu barnsins. Við sjáum hér að andlegu áhrifin geta verið margslungin 

og virðast helst ganga út á að verðandi faðir átti sig á og sætti sig við þau umskipti sem eru í 

vændum. Á meðgöngunni byrjar hann að mynda tengsl við ófætt afkvæmi sitt og finnur því 

stað innan fjölskyldumyndar sinnar. Honum getur fundist hann vera útundan í 

meðgönguferlinu, átt erfitt með að sætta sig við að nýr einstaklingur sé að bætast við 

fjölskylduna eða ekki tilbúinn fyrir umskiptin og ábyrgðina sem þeim fylgja. Eitt af því sem 

hjálpar einstaklingnum að takast á við þessar breytingar eru sónarskoðanirnar þar sem hann 

sér barnið sitt í fyrsta skipti sem einstakling. Hann getur einnig sýnt einkenni sem svipar til 

þeirra sem móðirin sýnir og eru kennd við samúðaróléttu. Þau eru bæði líkamleg og andleg. Á 

meðgöngunni eiga sér stað breytingar í hormónabúskap verðandi móður sem virðast færast 

yfir á verðandi föður. Ein félagslegu áhrifin á verðandi föður á meðan meðgöngu – og 

upptöku nýs hlutverks – stendur er að brúa bilið á milli hugmynda samfélagsins um hlutverk 

hans sem föður og hefðbundinna hugmynda um karlmennsku og kynhlutverk. Verðandi móðir 

hefur mjög augljóst líkamlegt hlutverk á meðgöngutímanum og ber líkamlega ábyrgð á 

afkomu barnsins. Verðandi faðir sem ekkert slíkt hlutverk hefur nema að létta undir með 

maka sínum, á það á hættu að finnast hann vera út undan. Meðganga karlmannsins gengur því 

mikið út á meðvirkni; að leika hlutverk þátttakanda, og undirbúa sig andlega og félagslega 

fyrir það sem er í vændum. Undirbúningurinn getur skipt sköpum fyrir báða foreldra og fyrir 

foreldra og barn  þegar barnið er komið. Margir félagslegir þættir spila inn í hvernig 

einstaklingur fer í gegnum þessi umskipti og má þar nefna tímasetningu þungunar, menntun 

og atvinnu. Þá geta umskiptin í foreldrahlutverkið haft áhrif á hvaða félagsleg tengsl 

einstaklingurinn eflir eða dregur úr. 

Umskiptunum var skipt í þrennt til að auðvelda uppsetningu, en ekki til þess að gefa í 

skyn að umskiptin séu í raun á einhvern hátt bara líkamleg eða bara félagsleg. Líkamleg 

umskipti koma til vegna áreitis eða aðstæðna sem eru senn félagslegar og andlegar. Andleg 

umskipti geta bæði komið til af líffræðilegum og félagslegum ástæðum. Þannig verðum við að 

horfa á t.d. þær hormónabreytingar sem fjallað hefur verið um hér að ofan í félagslegu og 

andlegu samhengi, rétt eins og að tímasetning þungunar hefur ekki bara félagsleg eða andleg 

áhrif á einstaklinginn. Það er einmitt meiningin með því að tala um heildræn umskipti.  

4 Greining út frá kenningum um umskiptaathafnir 

Aðalmarkmið ritgerðinnar er að greina umskiptin sem karlmenn ganga í gegnum í meðgöngu- 

og fæðingarferlinu með tilliti til mannfræðilegra kenninga um umskiptaathafnir og skoða þau 

ferli út frá því hvernig þau birtast sem umskiptaathöfn fyrir karlmenn í okkar vestræna 

samfélagi. Í þeim tilgangi hef ég safnað saman miklu magni upplýsinga úr öllum áttum um 

þær breytingar og aðlögun sem fylgja meðgöngutímanum og umskiptunum í föðurhlutverkið. 

Með þessu þverfræðilega gagnasafni er ætlunin að undirstrika heildræna nálgun 



30 

mannfræðinnar á viðfangsefni sitt og reyna þannig að sporna við einhæfum útskýringum á 

annars mjög yfirgripsmiklu ferli. Sé einungis litið á það út frá samfélagslegum áhrifum þess 

er gert lítið úr þeim andlegu og líkamlegu umskiptum og breytingum sem einstaklingur 

gengur í gegnum. Sé aðeins horft á umskiptin út frá andlegu eða sálfræðilegu áhrifunum, 

kastar það rýrð á mikilvægi samfélagsins. Því verður leitast við að greina umskiptin út frá 

heildaráhrifum þeirra. Ætlunin með þessum aragrúa af hugmyndum, niðurstöðum, kenningum 

og tilgátum er að sýna umskiptin sem heildrænt ferli.  

 Eins og fram hefur komið er greiningin gerð út frá kenningum van Genneps, og í 

sumum atriðum Turners, um umskiptaathafnir, jaðartímann og þröskulda umskiptaathafna. 

Greiningin er sett upp eins og hið þríþætta líkan van Genneps af umskiptaathöfnum; (1) fyrst 

verður fjallað um hvernig einstaklingurinn er aðskilinn frá fyrra hlutverki sínu innan 

samfélagsins; (2) þá verður farið yfir þá þröskulda sem hann stígur yfir á þröskuldatímanum, 

hvernig hann breytist og þá menningu sem hann skapar sér á þeim tíma – þ.e. umskiptin sjálf; 

(3) loks verður fjallað um innlimun einstaklingsins í nýtt hlutverk, foreldra- eða 

föðurhlutverkið, og hvernig hann bregst við því. Þannig gengur greiningin eftir þessu formi 

sem farið var í hér í upphafi ritgerðarinnar og myndar ramma utan um efnið sem kynnt hefur 

verið. 

4.1 Aðskilnaður 

Þegar komið er á hreint að barnið er á leiðinni þá fara foreldrarnir verðandi úr sinni fyrri 

félagslegu stöðu sem óháðir einstaklingar yfir í foreldra í þjálfun. Aðskilnaðartímabil 

verðandi föður er alla jafna stutt, því það ber ekki mikið á því að staða hans breytist, nema 

hugmyndin um hlutverk hans. Hér byrja umskiptin, meðgangan, í raun. Einstaklingurinn 

verður ekki aftur skilgreindur sem óháður einstaklingur heldur sem faðir. Þótt aðskilnaðurinn 

sé mögulega ekki mjög greinilegur er ekki þar með sagt að hann eigi sér ekki stað fyrir hinn 

verðandi föður því hann er að mörgu leyti aðskilinn frá öðrum í samfélaginu. Þessi 

aðskilnaður lýsir sér kannski einna helst í því að vera kominn í hóp annarra verðandi feðra. 

Hann þarf að fara að leggja drög að því að taka upp nýtt hlutverk og skyldur og undirbúa sig 

undir hið erfiða verkefni að ala upp barn. 

Inni í þessu aðskilnaðarferli má greina ákveðin undirferli sem við gætum vel flokkað 

sem athafnir sem miða að því að koma einstaklingnum yfir í hlutverk sitt sem „verðandi 

faðir“, sem í raun er hlutverk útaf fyrir sig. Frá því að parið fær það staðfest að það eigi von á 

barni, tekur við ákveðinn millitími í meðgönguferlinu – þröskuldatími. Í þeim tilvikum þar 

sem þungunin er fyrirfram ákveðin eða grunur vaknar snemma um að konan sé ólétt getur 

óléttuprófið virkað á vissan hátt sem fyrsti aðskilnaðarsiðurinn. Þessi litli stautur er táknrænt 

upphaf meðgönguferlisins; hann skilur ef svo má segja á milli þess að vera ólétt eða ekki. 

Athöfnin í kringum óléttuprófið er í raun umskiptaathöfn. Aðskilnaðurinn felur í sér að leggja 

traust á þessa aðferð til að sjá hvort konan  er ólétt – og þannig fela óléttuprófinu ábyrgðina á 

því að skipt sé um hlutverk. Á meðan beðið er niðurstaðna er parið á þröskuldum þessara 

hlutverka. Ef jákvætt svar, þá foreldri; ef neikvætt svar, þá ekki. Loks er innlimunin fólgin í 

því hvert svarið er. Jákvætt svar felur í sér að nú byrji ballið – það er barn í vændum. Ef 

svarið er neikvætt geta viðbrögðin verið mismunandi. 

Þá tekur við tímabilið frá óléttuprófi og þangað til fólk telur sig tilbúið að fara að 

„segja frá“. Þetta tímabil felur í sér umskipti í sjálfu sér þar sem fólk fer frá því að vera ósnert 

af barnahugsunum yfir í að móta sér skoðanir á barneignum en þó allt fyrir luktum dyrum. 

Það er misjafnt hvernig staðið er að þeim sið en oft er hann mjög hátíðlegur. Sumir bíða með 

að segja nema þeim nánustu þangað til komið er á hreint hvort allt er í lagi með fóstrið því 

mestar líkur eru á því að eitthvað komi upp á á fyrstu vikum meðgöngu. Þetta er oft staðfest 

með sónarskoðuninni á 12. viku. Sónarskoðunin er þannig ákveðin lokaathöfn í því 

umskiptaferli sem felst í því að fara frá getnaði og hlutverki „laumuforeldra“ yfir í að vera 

opinberlega verðandi foreldrar. Þó svo að hugmynd Turners um þröskuldatímann bjóði ekki 

upp á að einstaklingar hafi einhver réttindi á þröskuldatímanum þá tel ég að einstaklingar geti 

farið inn í ákveðið hlutverk sem gegnir sama tilgangi og það sem hann sér hjá þeim fjarlægu 

menningarheimum sem hann dregur fyrst og fremst sín rök frá. Við fjarlægjum sjaldnast fólk 

af sjónarsviðinu á þröskuldatímanum, og í raun er ekki ástæða til að bera það beinlínis saman, 

þar sem öll menningin í kringum meðgönguna og fæðinguna hér á Vesturlöndum er allt önnur 

en var á sínum tíma hjá Ndembu fólkinu.  

Inni í þessari stóru umskiptaathöfn sem við erum að fjalla um hér, gegnir verðandi 

pabbi ýmsum hlutverkum og ég tel þessa siði og athafnir hér, óléttuprófið og fyrsta sónar, 

vera hluta af þeim aðskilnaðarathöfnum sem hann og verðandi mamma ganga í gegnum þegar 

verið er að skilja þau frá hinu fyrra félagslega hlutverki sínu. Van Gennep talaði um hvernig 

vægi athafna getur verið mismunandi í umskiptaathöfnum og við sjáum það glöggt í þessu 

dæmi okkar, að áherslan liggur ekki á aðskilnaðarstiginu. Þó er ekki þar með sagt að það sé 

ekki til staðar, því ég trúi því að það sem hefur verið talið upp megi vel flokka sem 

aðskilnaðarathafnir sem eru partur af því umbreytingaferli sem fæðing barns er fyrir 

einstaklinginn. Þær eru áfangar í að styrkja foreldra í þeirri trú að þeir séu í raun að verða 

foreldrar þótt það sé ekki alveg strax. 

4.2 Þröskuldar meðgöngunnar 

Meðgangan er hinn eiginlegi þröskuldatími umskiptanna. Á meðan á henni stendur er 

einstaklingurinn á milli hlutverka, hvorki foreldri né frjáls og óháður. Í níu mánuði eru 

verðandi foreldrar mótaðir af félagslegum, andlegum og líkamlegum þáttum sem hjálpa til við 

að undirbúa þá fyrir nýja hlutverkið. Þessu undirbúningstímabili lýkur svo með útskrift við 

hátíðlega fæðingarathöfn og um leið er þeim falið 18 ára meistaraverkefni. Á þessu tímabili 

glímir verðandi faðir við togstreitu hefðbundinna hugmynda um hlutverk sitt sem meitlaðar 

eru í samfélagsvitundina og væntinga til hans frá samfélaginu að veita tilfinninganæmni og 

hlýju og leika sitt hlutverk við hlið móðurinnar eftir ákveðnum reglum. Efasemdir um eigið 

ágæti geta að sama skapi hellst yfir hann. Hann mætir mærum og mörkum eigin hlutverks, 

hlutverki makans og líkama verðandi móður. Hann verður e.t.v. fyrir líkamlegum einkennum 

sem ríma við þau sem maki hans finnur fyrir; líffræðileg undiralda skolar hormónum yfir 

hann til að reyna að tengja hann afsprengi sínu. Þó er ekki þar með sagt að nokkuð af 

ofangreindu gerist nema að lokaafurðin er alltaf afkomandi. Sumir kjósa að taka ekki frekari 

þátt í lífi erfðaefnisframlengingarinnar, sumir fá ekki tækifæri til þess. En þeir sem taka á sig 

þessa ábyrgð finna fyrir því. Eins og þessi upptalning hinna félags- líffræði- og andlegu 

umskipta hér að ofan sýnir þá getur meðgangan verið stórskrýtið tímabil.  

 Verðandi faðir er á þröskuldi margra veruleika á meðan á meðgöngunni stendur. Hann 

er í fyrsta lagi á milli þessara tveggja hlutverka, glímir við mörk líkama maka síns, mörk hins 

karllæga heims og hins kvenlæga og um leið mörk hins frjálsa og óháða annars vegar og 

skuldbindingar foreldrahlutverksins hins vegar. Partur af umskiptunum sem hann gengur í 

gegnum á meðgöngunni er fólginn í því að hann dragi fram pabbann í sér, ef svo mætti að 

orði komast. Á meðan hann er að sannfæra sjálfan sig um að hann geti og þurfi að breyta lífi 

sínu fyrir barnið og mögulega leggja eitthvað af fyrri verkum og áætlunum til hliðar fer hann í 

gegnum athafnir sem undirstrika yfirstandandi umskipti. Þar má sérstaklega nefna 

sónarskoðanirnar. Þær eru ekki aðeins sá tími sem að sumir velja til að gera óléttuna opinbera 

heldur einnig fyrsta skiptið sem foreldrarnir sjá barnið. Þó það sé með hjálp tækninnar getur 

parið loks séð einstaklinginn sem er í mótun, hvernig hann hreyfir sig og hvort ekki er allt í 

lagi með hann. Móðir fer ekki að finna fyrir hreyfingum barnsins fyrr en í 16.-20. viku, og 

enn lengra er þangað til faðirinn verðandi getur fundið fyrir slíkum hreyfingum. Hann hefur 

því færri tækifæri til að komast í náið samband við barnið til að byrja með og því getur 

sónarskoðunin haft mikla þýðingu. Þessar athafnir, auk annarra mæðraskoðana og slíkra 

athafna hafa styrkjandi áhrif á sjálfsmynd hans sem verðandi faðir og mótun hans í nýja 

hlutverkið. Þær hafa því andlegt undirbúniningsgildi sem og félagslegt mótunargildi fyrir 

hann. 

 Van Gennep og Turner tengdu þröskuldatímann oft við einhverjar líkamlegar raunir og 

álag, en við sjáum kannski ekki mörg dæmi um það í þessum umskiptum hjá karlmönnum. 

Konur aftur á móti ganga í gegnum mjög erfiða líkamlega meðgöngu sem skilur jafnvel eftir 

sig varanleg ör. Þó hefur verið sýnt fram á það hér að karlmenn geta líka sýnt einkenni 

líkamlegrar meðgöngu, þ.e. einkenni samúðaróléttu. Verðandi feður virðast hafa ákveðin 

lífeðlisfræðileg tengsl við hormónabúskap konunnar, sem gerir það að verkum að þeir sýna 

aukningu ákveðinna hormóna sem greiða fyrir foreldrahegðun og tengslamyndun við nýja 

afkvæmið. Þetta segir okkur það að þó að karlmaðurinn gangi ekki í gegnum mikið líkamlegt 

erfiði – nema hann sýni alvarleg einkenni samúðaróléttu – þá eru umskiptin líkamleg á vissan 

hátt.  

 Að einu leyti er ég ósammála Turner í skrifum hans um þröskuldatímann. Hann segir 

að á þeim tíma séu engir eiginleikar fyrra eða komandi hlutverks einstaklingsins sjáanlegir. 

Með þessu á hann við að þar sem einstaklingurinn er fjarlægður algjörlega úr samfélaginu, 

hlutverk hans afmáð og honum ekki falið nýtt, sé hann í ákveðinni formgerðarsóttkví. Ég verð 

hins vegar að vera honum ósammála og legg undir það sem komið hefur fram í þessari ritgerð 

um hlutverk verðandi föður. Hann hefur skyldur gagnvart samfélaginu og barnsmóður sinni, 

og það hlýtur að teljast félagslegt hlutverk, sem felur í sér ákveðna stöðu. Vissulega voru 

viðfangsefni Turners kannski í öðruvísi stöðu en karlmenn á Vesturlöndum, a.m.k. í ólíku 

menningarlegu umhverfi, en ég tel það næsta víst að stöðuleysið feli í raun í sér ákveðna 

stöðu. Allir þessir þættir sem hafa verið nefndir, eru hinir eiginlegu þröskuldar umskiptanna. 

Þeir mjaka þessum óræða einstaklingi, sem er fastur í limbói félagslegra hlutverka, í átt að 

endamarkinu og hafa það markmið að skila honum þangað betur undirbúnum til að takast á 

við þær skyldur og hlutverk sem þar bíða hans. 

4.3 Innlimun í nýtt hlutverk 

Loks kemur að innlimun einstaklingsins í nýja hlutverkið í samfélaginu. Ég vil meina að 

umskiptaathöfninni sem slíkri ljúki við fæðingu barnsins. Að henni lokinni eru verðandi 

foreldrarnir orðnir fullgild mamma og pabbi og hefjast strax handa við að leika þau hlutverk. 

Pabbinn hefur verið tekinn út úr fyrri félagslegri stöðu sinni sem einstaklingur sem er tengdur 

annarri manneskju – eða ekki; þetta ferli getur átt við þó svo að tilvonandi foreldrar séu ekki í 

sambandi – en í raun ber hann ekki ábyrgð nema gagnvart sjálfum sér fyrst og fremst. Með 

tilkomu barns hefur hann skuldbundið sig til að breyta hlutverki sínu og taka ábyrgð á 

ósjálfbjarga einstaklingi. Þegar barnið er komið í heiminn er foreldrið orðið fullgildur 

meðlimur í leynifélagi foreldra. Feður, sem sjá unga menn leggja í þau sömu umskipti og þeir 

hafa gengið í gegnum, vita hvað bíður þeirra. Þeir geta mögulega deilt reynslu sinni og visku. 

Hér er þó ekki lögð bein áhersla á það hvernig einstaklingar leika nýja hlutverkið heldur 

hvernig þeir koma inn í það og mótast fyrir það. Eftir að hafa lokið við þessar fjölmörgu 

athafnir og siði sem taldir hafa verið upp hér að ofan og gengið í gegnum fjölþætt umskipti og 

undirbúning þá lokum við hringnum með fæðingu barns og í kjölfarið, fæðingu tveggja 

foreldra, mömmu og pabba. Fæðingin sjálf er dálítið lýsandi fyrir umskiptaathöfnina í heild. Í 

henni skín í gegn umkomuleysi verðandi pabba í þessu ferli; hann getur ekkert gert til að 

hjálpa til nema að styðja konuna sem er að ganga í gegnum miklar líkamlegar raunir. Þátttaka 

hans er þarna á svipuðum nótum og síðustu 9 mánuði. Meðvirkur þrátt fyrir að vera óviss um 

sitt hlutverk. Nú þegar barnið er komið getur hann fyrst tekið þátt til jafns við móðurina. 

5 Niðurstöður  

Í þessari ritgerð hefur verið farið yfir kenningarlegan bakgrunn umskiptaathafna í mannfræði, 

stöðu föðurhlutverksins í nútímasamfélagi og sögulega þróun þess. Þá hefur verið farið yfir 

þau umskipti sem einstaklingurinn gengur í gegnum á meðgöngunni og við fæðingu nýs 

einstaklings og í kjölfarið nýs foreldris. Fræðileg efni um þau umskipti hafa verið greind út 

frá kenningum van Genneps, Turners og Grimes. Frá getnaði og fram yfir fæðingu breytist 

margt í lífi foreldra: forgangsröðun, lífsviðhorf, svefnmynstur, félagsleg tengsl, vinnutilhögun 

og framtíðaráætlanir svo fátt eitt sé nefnt. Það er ekki um að villast að lífið breytist stöðugt frá 

því að óléttan er kunngerð.  

Við greiningu efnisins fann ég þemu sem mig langar að fjalla nánar um. Þetta eru 

meðvirkni og misræmi. Meðvirkni verðandi föður birtist á marga vegu, eins og þátttöku í 

mæðraskoðunum, andlegum stuðningi o.fl. Meðvirknin er einnig líkamleg eins og 

samúðaróléttueinkennin sýna, og þ.a.l. hormónabúskapurinn sem er tengdur því sem gerist hjá 

mömmu. Hann er því meira að segja meðvirkur ómeðvitað. Vert er að nefna að þessi 

meðvirkni er ekki neikvæð. Hún felst í því að karlmaðurinn tekur eins mikinn þátt í 

meðgöngunni og hann er fær um til að hjálpa konunni, sem ber aðalbyrðina á meðgöngunni – 

sjálft barnið. Þetta gerir hann af mörgum ástæðum sem virka á hann samtímis. Hann er fyrir 

utan ferlið líkamlega en þrýstingur frá samfélaginu segir honum að hann eigi að taka þátt í 

því. Þannig verður hann að glíma við það að vera meðspilari og geta oft lítið gert þótt hann 

vildi það. Hann getur ekki tekið stjórnina á meðgöngunni því hann er bara meðhjálpari. 

Misræmið birtist einmitt helst í því hvaða væntingar eru gerðar til verðandi föður á sama tíma 

og hlutverk hans og „aðgangur“ er skertur. Hann á að hjálpa til en er í rauninni aldrei á sömu 

blaðsíðu og verðandi móðir. Hann hefur ekkert líkamlegt hlutverk í meðgöngunni, andlegt 

hlutverk hans tekur mið af  stuðningi og að ná sáttum við núverandi og komandi hlutverk og 

stöðu og á meðan þarf hann að passa að hann verði eins og hinn „nýi faðir“ á að vera. 

Mögulega var undirbúningurinn einfaldari hér áður fyrr, þegar þessar kröfur voru ekki gerðar 

til verðandi feðra, en einfalt er ekki endilega það sama og gott. Þetta misræmi, sem 

einstaklingurinn þarf að vinna sig út úr, er í mörgum, ef ekki flestum tilvikum þroskandi og 

mjög gefandi og skilar af sér einstaklingi sem er betur búinn undir átökin sem í vændum eru.  

Eins og greiningin leiðir i ljós virka kenningar van Genneps vel til að skýra þá 

framvindu sem á sér stað í þeim umskiptum sem fylgja þessum hlutverkaskiptum. Van 

Gennep benti á það sjálfur að þetta væri rammakenning í þeim skilningi að mismunandi 

umskiptaathafnir og siðir hefðu sínar áherslur og þess vegna er kannski ekki við því að búast 

að við sjáum fullkomin dæmi allra siða í öllum athöfnum. T.d. sjáum við kannski ekki marga 

siði sem miða að aðskilnaði hjá karlmanni þegar það er komið á hreint að hann sé að verða 

pabbi. Hér ber að hafa í huga að allar athafnir og siðir eru ekki endilega formlegar serímóníur, 

eins og t.d. gifting, heldur geta þær hvílt í menningunni og orðræðunni um umskiptin. Í þeim 

skilningi er karlmaður tekinn úr sínu fyrra hlutverki, aðskilinn frá þeim sem eru barnlausir en 

ekki enn innlimaður í hlutverk föður, þar sem barnið er ekki enn fætt. Hann er á 

þröskuldinum. Þannig eru verðandi feður teknir út úr samfélaginu á vissan hátt – þótt það 

sjáist ekki líkamlega. Þeir þurfa ekki að fara afsíðis til að ganga í gegnum umskiptin.  

 Þó að þættir athafnanna séu missýnilegir virðast þeir uppfylla þau stig 

umskiptaathafna sem lagt var upp með í byrjun. Það er vissulega hætt við að maður reyni að 

láta svona ferli eða ramma passa utan um efni, frekar en að rannsaka hvort efnið gangi upp í 

rammann af sjálfsdáðum, en ég tel það ekki hafa staðið greiningunni fyrir þrifum. Þetta 

greiningartæki sem van Gennep smíðaði fyrir rúmri öld síðan byggir fyrst og fremst á 

formgerð umskiptanna, frekar en innihaldi þeirra. Þannig hef ég reynt að lýsa þessu 

umskiptaferli verðandi feðra út frá þeim heimildum sem vestræn vísindi færa okkur, en ekki 

bera það endilega saman við umskiptaathafnir af sama tagi annars staðar að úr heiminum. Þá 

má einnig greina hvernig þetta form á ekki aðeins við um hin eiginlegu umskipti í heild, 

þ.e.a.s. að verða faðir, heldur um einingar innan þeirra, eins og t.d. þegar óléttuprófið er tekið. 

Í báðum tilvikum förum við í gegnum þessi þrjú stig umskiptaathafnarinnar, sem skila 

einstaklingnum á nýjan stað, í nýtt hlutverk.  

Grimes segir fæðingarathafnir ekki vera til staðar í vestrænum samfélögum og það er 

mikið til í því. Sumir segja að spítalavæðing barnsburðar hafi komið í staðinn fyrir slíkar 

athafnir en ég tel að þær athafnir og siðir sem tíðkast innan veggja spítalans megi vel kallast 

fæðingarathafnir okkar. Grimes segir sjálfur að ekki eigi að stilla upp út úr samhengi þeim 

siðum og athöfnum sem þekkjast annarsstaðar á móti því sem fyrirfinnst hér (2002: 9) og þar 

er ég sammála honum. Að því gefnu legg ég til að litið sé á einmitt þessar athafnir, sem fara 

fram á spítölum sem okkar fæðingarathafnir, þá ekki síst sónarskoðanirnar. Þótt þær séu ekki 

eiginlegar fæðingarathafnir, þá tel ég þær með þar sem þær eiga sér stað í aðdraganda 

fæðingarinnar, á meðgöngunni. Grimes segir einnig að öll umskipti séu ekki endilega 

umskiptaathafnir. Sum umskipti gerast hratt og fólk gerir sér ekki grein fyrir umbreytandi 

eiginleikum þeirra o.s.frv. Þess vegna hafa mörg umskipti enga siði eða athafnir til að hjálpa 

fólki að ná áttum og ramba í gegnum þau. Þá segir hann að ekki sé endilega hægt að flokka 

ákveðna atburði sem siði eða athafnir bara vegna þess að þeir fylgi ákveðnu ferli, séu 

endurteknir og hafi umbreytandi áhrif. Það mikilvægasta skv. honum í þessum skilningi er að 

fólk geri sér grein fyrir því að það sé að taka þátt í athöfnum, sé meðvitað um það og jafnvel 

að athöfnin sé viðurkennd sem slík. Meðgangan og fæðingin eru ekki viðurkennd sem slík hér 

á Vesturlöndum. Flestir gera sér grein fyrir umbreytandi áhrifum þessa tímabils en það er ekki 

talað um þetta ferli sem umskiptaathöfn (Grimes, 2002: 26-28). Þessu er ég ósammála. 

Vissulega er það mikilvægur eiginleiki athafna að þær séu viðurkenndar sem slíkar en með 

þessu er verið að afskrifa ferli eins og þetta sem ég hef verið að lýsa hér. Ég tel 

umskiptaathafnir ekki vera „annaðhvort eða“ flokka. Ég tel það sem safnað hefur verið saman 

hér í þessari ritgerð byggja ágæt mótrök gegn slíkri hugsun. Allar þessar litlu athafnir, 

lífeðlislegi og andlegi undirbúningurinn og þær félagslegu kröfur, sem gerðar eru til 

þröskuldsverunnar á meðgöngunni, hljóta að mínu mati að flokkast undir athafnir sem greiða 

fyrir þeim umskiptum sem eru í gangi. Umskiptaathafnir fela í sér möguleikann á því að 

skipta lífi einstaklings í fyrir og eftir tímabil og því geta þau haft skilgreinandi áhrif á líf 

manns. Ég tel að þetta sé einmitt slíkt ferli og því enn frekar til stuðnings að um sé að ræða 

athafnir en ekki aðeins umskipti. 

Þeir fræðimenn sem lögðu grundvöllin að hinni fræðilegu umfjöllun minni telja allir 

að umskiptaathafnir hafi einhvern sérstakan tilgang. Hvort sem sá tilgangur er viðhald 

samfélagsins, eða að skapa umskiptin sjálf eða til að hjálpa fólki í gegnum ákveðin tímamót, 

þá tel ég, miðað við það sem fjallað hefur verið um hér að ofan að hlutverk 

umskiptaathafnarinnar sem meðgöngu- og fæðingarferli sé karlmönnum mikilvægur tími til 

að hjálpa þeim í gegnum þau umskipti og skila þeim undirbúnum fyrir nýtt hlutverk. Á sama 

tíma mætti segja að umskiptaathöfnin sé í senn skapandi og viðhaldandi. Með því á ég við að 

ef karlmenn tækju ekki þátt í þessu ferli, þá myndi hið nýja hlutverk e.t.v. vera þeim framandi 

og torskiljanlegt, en þar sem hugmyndir samfélagsins um þetta hlutverk eru að breytast, þá 

skapa þessar athafnir grundvöllinn fyrir þeirri hæfni sem karlmenn þurfa að sýna til að leika 

sitt hlutverk á sem bestan máta. Þær viðhalda þannig þeim hugmyndum sem við höfum í 

samfélaginu, að karlmenn eigi að vera þátttakendur í uppeldi og umönnun barna, og skapa um 

leið þær leiðir sem fara þarf til að uppfylla þær hugmyndir. Þátttaka í umskiptaathöfnum 

meðgöngu og fæðingar undirstrikar að einstaklingurinn sé tilbúinn að helga líf sitt barninu og 

maka sínum.  

6 Umræða  

Nálgunin sem ég beiti í ritgerðinni er ekki gallalaus. Hún á t.a.m. aðeins við um ákveðinn 

hluta fólks; fólk í hinum vestræna heimi sem er í sambandi og á endanum eignast barn án þess 

að eitthvað alvarlegt komi upp á. Ég tek þannig ekki sérstaklega mið af upplifun fólks sem 

verður fyrir fósturmissi eða öðru slíku áfalli, fólks sem upplifir umskiptin sitt í hvoru lagi eða 

upplifun einstæðra mæðra og ekkna. Þá eru þættir, sem gætu haft áhrif á þetta ferli, eins og 

t.d. ófrjósemi ekki teknir með í reikninginn.  Ég tel að ritgerðin sé einfaldlega ekki nógu stór í 

sniðum til að fjalla um alla þessa möguleika. Það gæti hinsvegar verið framtíðarverkefni að 

bera slíkt saman við það sem ég hef tekið fyrir hér og einnig bera saman þvert á mismunandi 

menningarheima og á milli menningarheima hér á Vesturlöndum.  

Á margan hátt má segja að verðandi foreldrar eigi peninga á bankabók sem ekki er 

hægt að opna fyrr en að ákveðnum skilyrðum uppfylltum. Þeir þurfa að vera eins vel 

undirbúnir og hægt er, sinna ákveðnum skyldum og svo loks geta þeir tekið út af 

reikningnum. Þá kemur undirbúningurinn að góðum notum. Sé undirbúningurinn lélegur og 

foreldrarnir ekki vissir í sinni sök hvernig best sé að fara með auðæfin er hætt við því að þeim 

sé sóað. Foreldrarnir þurfa að vita hvað þeir eiga að gera við – og hvernig skal fara með þann 

gríðarlega auð sem þeir hafa í höndunum, sem er líf nýs einstaklings. Það eru vandmeðfarin 

auðæfi. 

 

 

  



38 

Heimildir 

Atkinson, M. P., & Blackwelder, S. P. (1993). Fathering in the 20th century. Journal of 

Marriage and the Family, 55(4), 975-986. DOI: 10.2307/352777. 

Brannen, J., & Nilsen, A. (2006). From fatherhood to fathering: Transmission and change 

among British fathers in four-generation families. Sociology-the Journal of the British 

Sociological Association, 40(2), 335-352. DOI: 10.1177/0038038506062036. 

Brennan, A., Ayers, S., Ahmed, H., & Marshall-Lucette, S. (2007). A critical review of the 

Couvade syndrome: the pregnant male. Journal of Reproductive & Infant Psychology, 

25(3), 173-189. DOI: 10.1080/02646830701467207. 

Brennan, A., Marshall-Lucette, S., Ayers, S., & Ahmed, H. (2007). A qualitative exploration 

of the Couvade syndrome in expectant fathers. Journal Of Reproductive & Infant 

Psychology, 25(1), 18-39.  Sótt 15. október 2012 af 

http://search.ebscohost.com/login.aspx?direct=true&db=aph&AN=24156452&site=ehost-

live.  

Broude, G. J. (1988). Rethinking the couvade: Cross-cultural evidence. American 

Anthropologist, 90(4), 902-911. DOI: 10.1525/aa.1988.90.4.02a00080.  

Chesley, N. (2011). Stay-at-Home Fathers and Breadwinning Mothers: Gender, Couple 

Dynamics, and Social Change. Gender & Society, 25(5), 642-664. DOI: 

10.1177/0891243211417433.  

Condon, J. (2006). What about dad? - psychosocial and mental health issues for new fathers. 

Australian Family Physician, 35(9), 690-2. Sótt 15. september 2012 af 

http://search.proquest.com/docview/216301415/fulltextPDF?accountid=49582. 

Cooney, T. M., Pedersen, F. A., Indelicato, S., & Palkovitz, R. (1993). Timing of fatherhood: 

Is on time optimal? Journal of Marriage and the Family, 55(1), 205-215. DOI: 

10.2307/352969.  

Coltart, C. & Henwood, K. (2012). On paternal subjectivity: A qualitative longitudinal and 

psychosocial case analysis of men's classed positions and transitions to first-time 

fatherhood. Qualitative Research, 12(1) 35-52. DOI: 10.1177/1468794111426224.  

Cordell, A. S., Parke, R. D., & Sawin, D. B. (1980). Father‘s view on fatherhood with special 

reference to infancy. Family Relations, 29(3), 331-338. Sótt 17. desember 2012 af 

http://www.jstor.org/stable/583853.  

Deflem, M. (1991). Ritual, anti-structure, and religion: A discussion of Victor Turner’s 

processual symbolic analysis. Journal for the Scientific Study of Religion 30(1):1-25. 

Draper, J. (2002). 'It was a real good show': the ultrasound scan, fathers and the power of 

visual knowledge. Sociology of Health & Illness, 24(6), 771-795. DOI: 10.1111/1467-

9566.00318.  

Draper, J. (2003). Blurring, moving and broken boundaries: men's encounters with the 

pregnant body. Sociology of Health & Illness, 25(7), 743-767. DOI: 10.1046/j.1467-

9566.2003.00368.x. 

Durrenberger, E. P. & Erem, S. (2010). Anthropology unbound: A field guide to the 21st 

century (2. útgáfa). Boulder: Paradigm Publishers. 

http://search.ebscohost.com/login.aspx?direct=true&db=aph&AN=24156452&site=ehost-live
http://search.ebscohost.com/login.aspx?direct=true&db=aph&AN=24156452&site=ehost-live
http://search.proquest.com/docview/216301415/fulltextPDF?accountid=49582
http://www.jstor.org/stable/583853


39 

Eggebeen, D.J. (2002). The changing course of fatherhood : Men's experiences with children 

in demographic perspective. Journal of Family Issues, 23(4), 486-506. DOI: 

10.1177/0192513X02023004002. 

Eggebeen, D.J. & Knoester, C. (2001). Does fatherhood matter for men? Journal of Marriage 

and Family, 63(2), 381-393. DOI: 10.1111/j.1741-3737.2001.00381.x. 

Evans-Pritchard, E.E. (1981). A history of anthropological thought. Í A. Singer (ritstjóri). 

New York: Basic Books. 

Gordon, I., Zagoory-Sharon, O., Leckman, J. F., & Feldman, R. (2010). Prolactin, Oxytocin, 

and the development of paternal behavior across the first six months of fatherhood. 

Hormones and Behavior, 58(3), 513-518. DOI: 10.1016/j.yhbeh.2010.04.007. 

Gray, P. B., Kahlenberg, S. M., Barrett, E. S., Lipson, S. F., & Ellison, P. T. (2002). Marriage 

and fatherhood are associated with lower testosterone in males. Evolution and Human 

Behavior, 23(3), 193-201. DOI: 10.1016/s1090-5138(01)00101-5. 

Grimes, R. L. (2000). Deeply into the bone: Re-inventing rites of passage. Berkeley & Los 

Angeles: University of California Press. 

Hockey, J. (2002). The importance of being intuitive: Arnold Van Gennep's The Rites of 

Passage. Mortality, 7(2), 210-217. Sótt 2. október 2012 af 

http://search.ebscohost.com/login.aspx?direct=true&db=aph&AN=6737395&site=ehost-

live.  

Ingólfur V. Gíslason. (2002). Pabbi: Bók fyrir verðandi feður. Reykjavík: Mál og menning. 

Knoester, C., & Eggebeen, D. J. (2006). The effects of the transition to parenthood and 

subsequent children on men's well-being and social participation. Journal of Family 

Issues, 27(11), 1532-1560. DOI: 10.1177/0192513x06290802. 

Lamb, M.E. (1987). Introduction: The Emergent American Father. Í M.E. Lamb (Ritstjóri) 

The Father Role: A Cross-cultural Perspective, pp. 1–26. Hillsdale, NJ: Lawrence 

Erlbaum. 

LaRossa, R. (1988). Fatherhood and social change. Family Relations, 37(4), 451-457. DOI: 

10.2307/584119. 

Matta, D. S., & Knudson-Martin, C. (2006). Father responsivity: Couple processes and the 

coconstruction of fatherhood. Family Process, 45(1), 19-37. DOI: 10.1111/j.1545-

5300.2006.00078.x. 

May, K. A. (1982). Factors contribution to 1st-time fathers readiness for fatherhood: An 

exploratory study. Family Relations, 31(3), 353-361. DOI: 10.2307/584167. 

Miller, T. (2011). Falling back into gender? Men's narratives and practices around first-time 

fatherhood. Sociology, 45(6), 1094-1109. DOI: 10.1177/0038038511419180. 

Reed, K. (2009). 'It's them faulty genes again': women, men and the gendered nature of 

genetic responsibility in prenatal blood screening. Sociology of Health & Illness, 31(3), 

343-359. DOI: 10.1111/j.1467-9566.2008.01134.x. 

http://search.ebscohost.com/login.aspx?direct=true&db=aph&AN=6737395&site=ehost-live
http://search.ebscohost.com/login.aspx?direct=true&db=aph&AN=6737395&site=ehost-live


40 

Sandelowski, M. (1994). Separate but less unequal: Fetal ultrasonography and the 

transformation of expectant mother- fatherhood. Gender & Society, 8(2), 230-245. DOI: 

10.1177/089124394008002006.  

Song, L. J. (2012). Raising network resources while raising children? Access to social capital 

by parenthood status, gender, and marital status. Social Networks, 34(2), 241-252. Sótt 20 

október 2012 af http://dx.doi.org/10.1016/j.socnet.2011.12.005. 

Storey, A. E., Walsh, C. J., Quinton, R. L. & Wynne-Edwards, K. E. (2000). Hormonal 

correlates of paternal responsiveness in new and expectant fathers. Evolution and Human 

Behavior, 21 (2), 79–95. Sótt 16. október 2012 af http://dx.doi.org/10.1016/S1090-

5138(99)00042-2. 

Sunderland, J. (2006). 'Parenting' or 'mothering'? The case of modern childcare magazines. 

Discourse & Society, 17(4), 503-527. DOI: 10.1177/0957926506063126. 

Turner, V.W. (1967). Symbols in Ndembu ritual. Í R. J. McGee & R. L. Warms (Ritstjórar). 

Anthropological Theory (493-510). New York: McGraw-Hill. 

Turner, V. W. (1969). The ritual process: Structure and anti-structure. New York: Aldine de 

Gruyter. 

Turner, V. W. (1979). Betwixt and between: The liminal period in rites de passage. Í W.A. 

Lessa & E. Z. Vogt (ritstjórar), Reader in Comparative Religion: An Anthropological 

Approach (234-43). New York: Harper & Row. 

Turner, V.W. (1985). On the Edge of the Bush: Anthropology as Experience. Í L.B. Turner 

(Ritstjóri). Tucson: The University of Arizona Press.  

van Gennep, A. (1960). The Rites of Passage. Monica Vizedom og Gabrielle Caffee þýddu úr 

frönsku á ensku. London: Routledge and Kegan Paul. 

Williams, S. (2008). What is fatherhood? Searching for the reflexive father. Sociology-the 

Journal of the British Sociological Association, 42(3), 487-502. DOI: 

10.1177/0038038508088837. 

Þóra Sigurðardóttir. (2010). Foreldrahandbókin: Um leið og lítið barn fæðist verður til 

foreldri. Reykjavík: Salka. 

 

http://dx.doi.org/10.1016/j.socnet.2011.12.005
http://dx.doi.org/10.1016/S1090-5138%2899%2900042-2
http://dx.doi.org/10.1016/S1090-5138%2899%2900042-2

